
BAB 1  TAKRIF DAN TAFSIRAN 
 
 
BAHAGIAN A – TAKRIF 
 
1.01 Takrif 
 
Dalam Kehendak-Kehendak ini, melainkan jika konteksnya menghendaki makna yang lain:- 
 
Akta Syarikat ertinya Akta Syarikat 2016. 

 
aktiviti penyenaraian permulaan ertinya aktiviti yang dinyatakan dalam Bahagian D Bab 4 yang 

boleh dijalankan oleh seorang Penasihat yang Diluluskan 
berhubung dengan penerimaan masuk  pemohon dalam 
Pasaran LEAP menurut Bab 3.  
 

aktiviti selepas penyenaraian  ertinya aktiviti yang dinyatakan dalam Bahagian E Bab 4 yang 
boleh dijalankan oleh seorang Penasihat Berterusan dalam 
pemberian nasihat atau panduan kepada perbadanan 
tersenarai tentang obligasi penyenaraiannya yang berterusan. 
 

aset bersih merujuk aset bersih yang boleh dikaitkan dengan pemegang 
ekuiti biasa bagi perbadanan tersenarai. 
 

awam ertinya semua orang tetapi tidak termasuk - 
 
(a)  pengarah bagi pemohon dan subsidiarinya; 
 
(b)     pemegang syer substansial bagi pemohon; dan 
 
(c)    sekutu pengarah atau pemegang syer substansial bagi 

pemohon. 
 

Bank Negara Malaysia  ertinya bank pusat di Malaysia yang ditubuhkan di bawah Akta 
Bank Negara Malaysia 2009. 
 

Bursa ertinya Bursa Malaysia Securities Berhad. 
 

CMSA ertinya Akta Pasaran Modal dan Perkhidmatan 2007. 
 

daftar ertinya daftar anggota yang disimpan menurut Akta Syarikat. 
 

Daftar Penasihat ertinya daftar yang disenggarakan oleh Bursa untuk Pasaran 
LEAP yang menyatakan semua orang yang telah diluluskan 
oleh Bursa untuk bertindak sama ada sebagai seorang 
Penasihat yang Diluluskan atau seorang Penasihat Berterusan 
menurut Bab 4 Kehendak-Kehendak ini dan kelulusan tersebut 
belum dibatalkan atau digantung. 
 

Depositori ertinya Bursa Malaysia Depository Sdn. Bhd. 
 

hari pasaran ertinya hari apabila pasaran saham Bursa dibuka untuk 
dagangan sekuriti. 
 

juruaudit ertinya seorang juruaudit yang didaftarkan sebagai juruaudit 
berdaftar atau diakui sebagai juruaudit diiktiraf di bawah 
seksyen 31O Akta Suruhanjaya Sekuriti Malaysia 1993. 

Kaedah-Kaedah Bursa ertinya Kaedah-Kaedah Bursa Malaysia Securities Berhad 
termasuk apa-apa pindaan yang dibuat dari semasa ke 
semasa. 
 

Kaedah-Kaedah Depositori ertinya Kaedah-Kaedah Bursa Malaysia Depository Sdn. Bhd., 
termasuk apa-apa pindaan yang dibuat dari semasa ke 
semasa. 
 

Kehendak-Kehendak ini ertinya Kehendak-Kehendak Penyenaraian Pasaran LEAP 
Bursa Malaysia Securities Berhad, termasuk apa-apa pindaan 
yang dibuat dari semasa ke semasa. 
 

keluarga berhubung dengan seseorang, ertinya orang itu yang tergolong 
dalam mana-mana kategori berikut: 
 
(a)  suami atau isteri; 
 
(b)  ibu atau bapa; 
 
(c)  anak termasuk anak angkat dan anak tiri;  
 
(d)  abang atau adik lelaki atau kakak atau adik 

perempuan; atau 
 
(e)  suami atau isteri orang yang disebut dalam sub-

Kaedah (c) atau (d) di atas. 
 

ketua eksekutif berhubung dengan suatu perbadanan, ertinya pegawai 
eksekutif utama perbadanan itu pada masa ini, walau apa jua 
nama disebut, dan sama ada dia seorang pengarah atau tidak. 
 

Kod Pengambilalihan dan 
Percantuman 

ertinya Kod Malaysia mengenai Pengambilalihan dan 
Percantuman 2016 dan Kaedah-Kaedah mengenai 
Pengambilalihan, Percantuman dan Pengambilan Paksa 2016, 
termasuk apa-apa pindaan yang dibuat dari semasa ke 
semasa.  
 

Lembaga Pemantauan Audit ertinya lembaga yang ditubuhkan di bawah seksyen 31C Akta 
Suruhanjaya Sekuriti Malaysia 1993. 
 

orang termasuk kumpulan orang, pertubuhan perbadanan  atau 
badan tidak diperbadankan (termasuklah suatu amanah). 
 

orang yang berhubungan berhubung dengan seorang pengarah atau pemegang syer 
utama pemohon atau perbadanan tersenarai, ertinya seorang 
sekutu atau rakan kongsi pengarah atau pemegang syer utama 
itu.  
 

pakar termasuk seorang jurutera, penilai, akauntan dan mana-mana 
orang lain yang berdasarkan profesion dan reputasinya  
menjadikan sesuatu pernyataan yang dibuat olehnya 
mempunyai kewibawaan. 
 

pelabur mahir ertinya mana-mana orang yang tergolong dalam mana-mana 
kategori pelabur yang dinyatakan dalam Bahagian I Jadual 6 
atau Bahagian I Jadual 7 CMSA.  

pemegang syer mengawal ertinya mana-mana orang atau kumpulan orang yang secara 
kolektifnya, berhak untuk menjalankan atau mengawal 
penjalanan lebih daripada 33% syer mengundi atau hak 
mengundi dalam suatu perbadanan (atau apa-apa peratusan 
lain sebagaimana yang ditetapkan dalam Kod Pengambilalihan 
dan Percantuman termasuk apa-apa pindaan yang dibuat dari 
semasa ke semasa, sebagai tahap untuk memulakan suatu 
tawaran am wajib) atau yang boleh mengawal keanggotaan 
majoriti lembaga pengarah perbadanan tersebut. 
 

pemegang syer substansial mempunyai erti yang diberikan dalam seksyen 136 Akta 
Syarikat. 
 

pemegang syer utama ertinya seseorang yang mempunyai kepentingan sebanyak 
10% atau lebih daripada jumlah bilangan semua syer mengundi 
dalam suatu perbadanan. 
 
Bagi maksud takrif ini, “kepentingan” hendaklah mempunyai 
erti “kepentingan dalam syer” yang diberikan dalam seksyen 
8 Akta Syarikat. 
 

pemohon ertinya sesuatu perbadanan yang memohon bagi penerimaan 
masuk sekuritinya. 
 

penasihat berhubung dengan sesuatu perbadanan tersenarai, ertinya – 
 
(a) seorang Penasihat; 
 
(b) seorang penasihat kewangan, peguam, akauntan, 

penilai, atau mana-mana orang lain yang dilantik oleh 
perbadanan tersenarai untuk memberikan nasihat atau 
perkhidmatan profesional berhubung dengan sesuatu 
perkara yang dikawal oleh Kehendak-Kehendak ini; 
atau 

 
(c)  mana-mana orang lain yang, bertindak atas kapasiti 

seorang penasihat, mengemukakan, menyerahkan 
atau menzahirkan suatu permohonan, surat pekeliling 
atau apa-apa dokumen lain kepada Bursa bagi pihak 
seseorang pemohon atau perbadanan tersenarai. 

 
Penasihat ertinya sama ada seorang Penasihat yang Diluluskan atau 

Penasihat Berterusan, atau kedua-duanya, yang didaftarkan 
dalam Daftar Penasihat. 
 

penasihat atau pakar bebas ertinya seseorang penasihat atau pakar yang tidak terikat 
dengan pengurusan dan lembaga pengarah pemohon atau 
perbadanan tersenarai yang melantiknya dan bebas daripada 
apa-apa urusan atau hubungan lain yang boleh mengganggu 
pembuatan keputusan yang bebas oleh penasihat atau pakar 
tersebut. 
 

Penasihat Berterusan  ertinya seseorang Penasihat yang dibenarkan oleh Bursa untuk 
menjalankan aktiviti selepas penyenaraian sahaja. 

Penasihat yang Diluluskan ertinya seseorang Penasihat yang dibenarkan oleh Bursa untuk 
menjalankan aktiviti penyenaraian permulaan dan juga aktiviti 
selepas penyenaraian. 
 

pendeposit ertinya pemegang akaun sekuriti yang diwujudkan oleh 
Depositori. 

penerimaan masuk ertinya penerimaan masuk sekuriti dalam Pasaran LEAP Bursa 
dan “diterima masuk” akan ditafsirkan dengan sewajarnya.  
 

penganjur termasuk pemegang syer mengawal, orang yang berhubungan 
dengan pemegang syer mengawal dan pengarah eksekutif 
yang merupakan pemegang syer substansial bagi pemohon 
atau perbadanan tersenarai.  
 

pengarah mempunyai erti yang diberikan dalam seksyen 2(1) CMSA.  

perbadanan mempunyai erti yang diberikan dalam seksyen 2(1) CMSA.  
 

perbadanan tersenarai ertinya suatu perbadanan yang sekuritinya atau mana-mana 
kelas sekuritinya telah diterima masuk dalam Pasaran LEAP 
dan tidak dikeluarkan. 
 

perniagaan teras ertinya perniagaan yang menyediakan sumber utama bagi hasil 
operasi atau keuntungan selepas cukai sesuatu perbadanan 
dan yang terdiri daripada aktiviti utama perbadanan itu dan 
subsidiarinya.   
 

pertukaran ahli lembaga 
pengarah sesuatu perbadanan 
tersenarai 

ertinya suatu pertukaran dalam tempoh 12 bulan dari tarikh  
pemerolehan- 
 

(a)   sekurang-kurangnya separuh daripada keanggotaan 
lembaga pengarah perbadanan tersenarai itu; atau 

 
(a)   sekurang-kurangnya satu pertiga daripada 

keanggotaan lembaga pengarah perbadanan 
tersenarai itu, termasuk ketua eksekutif. 

 
perubahan yang signifikan dalam 
haluan perniagaan atau dasar 

berhubung dengan suatu perbadanan tersenarai ertinya - 
 
(a)  sesuatu pemerolehan aset  sehinggakan mana-mana 

satu nisbah peratusan ialah 100% atau lebih, kecuali 
jika aset yang akan diperoleh adalah dalam sesuatu 
perniagaan yang serupa dengan perniagaan teras 
perbadanan tersenarai itu; 

 
(b) sesuatu pemerolehan aset yang menyebabkan 

perubahan dalam pemegang syer mengawal 
perbadanan tersenarai itu; 

 
(c) sesuatu pemerolehan aset yang menyebabkan 

perubahan dalam lembaga pengarah perbadanan 
tersenarai itu; atau 

 
(d)    sesuatu aktiviti penstrukturan semula yang melibatkan 

pemindahan status penyenaraian perbadanan 

tersenarai itu dan pengenalan aset baharu kepada 
perbadanan yang satu lagi. 

 
Bagi maksud takrif ini, “nisbah peratusan” mempunyai erti 
yang sama sebagaimana yang dinyatakan dalam Kaedah 7.02. 
 

pihak yang berkaitan ertinya pengarah atau pemegang syer utama pemohon atau 
perbadanan tersenarai atau orang yang berhubungan dengan 
pengarah atau pemegang syer utama tersebut. Bagi maksud 
takrif ini, “pengarah” dan “pemegang syer utama” mempunyai 
erti yang diberikan dalam Kaedah 7.02. 
 

pindaan berhubung dengan sesuatu dokumen atau maklumat, termasuk 
apa-apa penambahan, pemotongan, pengubahsuaian atau 
pengubahan mana-mana bahagian dokumen atau maklumat 
tersebut, dan “dipinda” akan ditafsirkan dengan sewajarnya. 
 

rakan kongsi berhubung dengan pengarah, pemegang syer utama atau 
orang yang berhubungan dengan pengarah atau pemegang 
syer utama itu, ertinya mana-mana orang yang tergolong dalam 
mana-mana satu daripada kategori yang berikut: 
 
(a) orang yang dengannya pengarah, pemegang syer 

utama atau orang yang berhubungan dengan 
pengarah atau pemegang syer utama itu, terlibat atau 
bercadang untuk mengadakan perkongsian. 
“Perkongsian” bagi maksud ini merujuk suatu 
“perkongsian” sebagaimana yang ditakrifkan dalam 
seksyen 3 Akta Perkongsian 1961 atau “perkongsian 
liabiliti terhad” sebagaimana yang ditakrifkan dalam 
seksyen 2 Akta Perkongsian Liabiliti Terhad 2012, 
mengikut mana-mana yang berkenaan; atau 

 
(b) orang yang dengannya pengarah, pemegang syer 

utama atau orang yang berhubungan dengan 
pengarah atau pemegang syer utama itu, telah 
menjalin atau bercadang untuk menjalin usaha sama, 
sama ada diperbadankan atau tidak. 

 
Rekod Pendeposit-Pendeposit ertinya rekod yang disediakan oleh Depositori kepada 

perbadanan tersenarai di bawah Bab 24.0 Kaedah-Kaedah 
Depositori. 
 

SC ertinya Suruhanjaya Sekuriti Malaysia yang ditubuhkan di 
bawah seksyen 3 Akta Suruhanjaya Sekuriti Malaysia 1993. 
 

sekuriti mempunyai erti yang diberikan dalam seksyen 2(1) CMSA. 
 

sekuriti boleh tukar ertinya sekuriti yang boleh ditukar atau dilaksanakan, mengikut 
terma penerbitannya, kepada syer. 
 

sekutu berhubung dengan mana-mana orang (yang disebut sebagai 
“Pihak Tersebut”), ertinya seseorang yang termasuk dalam 
mana-mana satu daripada kategori yang berikut: 
 
(a) seorang anggota keluarga Pihak Tersebut; 

(b) seorang pemegang amanah bagi suatu amanah 
(selain seorang pemegang amanah bagi suatu skim 
syer untuk pekerja atau skim pencen) yang di 
bawahnya Pihak Tersebut atau seorang anggota 
keluarga Pihak Tersebut merupakan benefisiari 
tunggal; 

 
(c) seseorang, atau jika orang itu ialah suatu pertubuhan 

perbadanan, pengarahnya, yang pada kebiasaannya 
atau di bawah suatu obligasi, sama ada secara formal 
atau tidak formal, untuk bertindak mengikut arahan, 
petunjuk atau kemahuan Pihak Tersebut; 

 
(d) seseorang, atau jika orang itu ialah suatu pertubuhan 

perbadanan, pengarahnya, yang mengikut arahan, 
petunjuk atau kemahuannya Pihak Tersebut pada 
kebiasaannya atau di bawah suatu obligasi, sama ada 
secara formal atau tidak formal, bertindak; 

 
(e) suatu pertubuhan perbadanan yang pengarah, 

pemegang syer atau anggota keluarga Pihak Tersebut 
berhak untuk menjalankan, atau mengawal 
penjalanan, tidak kurang daripada 20% undi yang 
diberikan kepada syer mengundi dalam pertubuhan 
perbadanan itu; atau 

 
(f) suatu syarikat pemegangan atau subsidiari Pihak 

Tersebut, atau suatu subsidiari syarikat pemegangan 
bagi Pihak Tersebut.  

 
syarikat bersekutu utama atau 
subsidiari utama 

ertinya suatu syarikat bersekutu atau subsidiari, mengikut 
mana-mana yang berkenaan, yang menyumbang 70% atau 
lebih keuntungan sebelum cukai atau jumlah aset yang 
digunakan perbadanan tersenarai secara penyatuan. 
 
Bagi maksud takrif ini, “syarikat bersekutu” mempunyai erti 
yang diberikan kepada “sekutu” di bawah piawaian 
perakaunan yang diterbitkan atau diterima pakai oleh Lembaga 
Piawaian Perakaunan Malaysia. 
 

Syarikat Pemegangan Bursa ertinya Bursa Malaysia Berhad. 
 

tarikh tutup buku ertinya masa dan tarikh tertentu yang ditetapkan oleh 
perbadanan tersenarai bagi maksud menentukan kelayakan 
untuk dividen, faedah, sekuriti baharu atau pengagihan lain 
atau hak pemegang sekuritinya. 
 

tawaran jualan ertinya pelawaan oleh, atau bagi pihak, seseorang pemegang 
sekuriti sedia ada untuk membeli sekuriti perbadanan yang 
telah diterbitkan atau diumpukkan.  
 

Tempoh Nasihat ertinya tempoh yang disebut dalam Kaedah 3.12. 
 

terbitan terkecuali mempunyai erti yang diberikan dalam seksyen 226 CMSA. 

tersenarai ertinya diterima masuk dalam Pasaran LEAP Bursa dan tidak 
dikeluarkan, dan “penyenaraian” akan ditafsirkan dengan 
sewajarnya. 

 
 
BAHAGIAN B – TAFSIRAN 
 
1.02    Tafsiran 
 
(1) Melainkan jika ditakrifkan selainnya dalam Kehendak-Kehendak ini atau melainkan jika 

konteksnya menghendaki makna yang lain, perkataan atau ungkapan yang ditakrifkan dalam 
Akta Syarikat, apabila digunakan dalam Kehendak-Kehendak ini, mempunyai erti yang sama 
sebagaimana dalam Akta Syarikat. 

 
(2) Selain yang dinyatakan di atas, istilah dan ungkapan-ungkapan tertentu yang lain juga telah 

ditakrifkan dalam Bab masing-masing. Takrif tersebut hanya terpakai berkenaan dengan Bab 
masing-masing yang mengandungi istilah dan ungkapan itu. 

 
1.03 Kuasa sampingan dan lain-lain bagi Bursa  
 
Jika mana-mana peruntukan Kehendak-Kehendak ini memberi kuasa, membenarkan atau 
membolehkan Bursa melakukan atau menguatkuasakan perlakuan apa-apa perbuatan atau perkara, 
maka Bursa mempunyai semua kuasa atau hak sedemikian sebagaimana yang perlu atau 
semunasabahnya bersampingan dengan perlakuan atau penguatkuasaan perlakuan perbuatan atau 
perkara tersebut oleh Bursa.  
 
1.04  Jantina 
 
Melainkan jika konteksnya menghendaki makna yang lain, perkataan yang membawa maksud jantina 
termasuk semua jantina. 
 
1.05 Tunggal dan jamak 
 
Melainkan jika konteksnya menghendaki makna yang lain, perkataan yang membawa maksud bilangan 
tunggal termasuk bilangan jamak dan begitu juga sebaliknya. 
 
1.06 Tajuk 
 
Tajuk dan subtajuk dalam Kehendak-Kehendak ini dimasukkan untuk kemudahan rujukan sahaja. 
 
1.07 Lampiran 
 
Lampiran hendaklah dianggap, dibaca dan ditafsirkan sebagai bahagian penting Kehendak-Kehendak 
ini. 
 
1.08 Rujukan 
 
(1) Rujukan kepada Kaedah, Bahagian dan Bab melainkan jika dinyatakan selainnya hendaklah 

ditafsirkan sebagai rujukan kepada Kaedah, Bahagian dan Bab dalam Kehendak-Kehendak ini. 
 
(2) Rujukan kepada Lampiran melainkan jika dinyatakan selainnya hendaklah ditafsirkan sebagai 

rujukan kepada Lampiran dalam Kehendak-Kehendak ini. 
 
(3) Rujukan kepada peruntukan statut dan perundangan subsidiari termasuk apa-apa peruntukan 

yang dipinda atau digubal semula dari semasa ke semasa. 

(4) Rujukan kepada statut dan perundangan subsidiari termasuk apa-apa penggabungan, 
penggantian atau penyemakan statut dan perundangan subsidiari itu.  

 
 

[Bab tamat] 

BAB 2  AM 

BAHAGIAN A – AM 

2.01 Pengenalan 

Bab ini menyatakan kehendak-kehendak am Bursa yang terpakai bagi semua pemohon, perbadanan 
tersenarai, pengarah mereka, penasihat mereka atau mana-mana orang lain yang kepadanya 
Kehendak-Kehendak ini ditujukan. 

2.02 Tujuan Kehendak-Kehendak ini 

Tujuan Kehendak-Kehendak ini adalah untuk menyatakan kehendak-kehendak yang mesti dipatuhi 
oleh semua pemohon, perbadanan tersenarai, pengarah mereka, penasihat mereka atau orang lain 
yang kepadanya Kehendak-Kehendak ini ditujukan. Kegagalan untuk mematuhi mana-mana 
Kehendak-Kehendak ini akan menjadi suatu kemungkiran yang berkenaan dengannya tindakan boleh 
diambil atau penalti boleh dikenakan, atau kedua-duanya. 

BAHAGIAN B – PEMAKAIAN KEHENDAK-KEHENDAK INI 

2.03 Obligasi untuk mematuhi, penepian dan pengubahsuaian 

(1) Perbadanan tersenarai adalah, oleh sebab penerimaan masuknya dalam Pasaran LEAP,
terikat dengan Kehendak-Kehendak ini, Kaedah-Kaedah Bursa dan Kaedah-Kaedah
Depositori.

(2) Perbadanan tersenarai, pengarahnya, penasihatnya atau mana-mana orang lain yang
kepadanya Kehendak-Kehendak ini ditujukan mesti –

(a) mematuhi Kehendak-Kehendak ini selagi perbadanan tersenarai atau sekuritinya
masih tersenarai dalam Pasaran LEAP. Pematuhan ini juga terpakai walaupun semasa
tempoh sekuriti perbadanan tersenarai itu digantung daripada perdagangan; dan

(b) mematuhi dan melaksanakan apa-apa keputusan yang dibuat, syarat yang dikenakan,
dan petunjuk atau arahan yang dikeluarkan, oleh Bursa, dalam tempoh yang ditentukan
oleh Bursa.

(3) Bursa boleh pada bila-bila masa, mengetepikan atau mengubah suai pematuhan kepada
sesuatu Kehendak atau mana-mana bahagian daripada sesuatu Kehendak. Jika Bursa
mengetepikan atau mengubah suai pematuhan kepada sesuatu Kehendak atau  sebahagian
daripada sesuatu Kehendak tertakluk kepada sesuatu syarat, maka syarat itu mestilah dipatuhi
bagi penepian atau  pengubahsuaian pematuhan itu berkuat kuasa.

2.04 Mengubah atau membatalkan keputusan 

Bursa boleh, pada bila-bila masa, mengubah atau membatalkan keputusannya jika terdapat hal 
keadaan yang mewajarkannya, tertakluk kepada apa-apa syarat yang difikirkannya patut. Suatu 
pengubahan atau pembatalan tidak bersyarat berkuat kuasa dari tarikh yang ditentukan oleh Bursa. 
Jika sesuatu pengubahan atau pembatalan adalah tertakluk kepada sesuatu syarat, maka syarat itu 
mestilah dipatuhi bagi pengubahan atau pembatalan itu berkuat kuasa. 

BAHAGIAN C – MAKLUMAT DAN DOKUMEN 

2.05 Bentuk maklumat 

(1) Apa-apa maklumat yang dikehendaki supaya diberikan kepada Bursa di bawah Kehendak-
Kehendak ini mesti diberikan secara bertulis melainkan jika dinyatakan selainnya oleh Bursa.

(2) Bursa boleh menghendaki apa-apa maklumat atau dokumen yang perlu diberikan kepada
Bursa oleh pemohon, perbadanan tersenarai atau penasihatnya diberikan melalui suatu media
elektronik yang ditentukan oleh Bursa.

2.06 Pemberian maklumat kepada Bursa 

(1) Bursa boleh, melalui notis secara bertulis, menghendaki pemohon, perbadanan tersenarai,
pengarahnya, penasihatnya atau mana-mana orang lain yang kepadanya Kehendak-Kehendak
ini ditujukan, supaya mengemukakan untukpemeriksaan apa-apa dokumen, buku, kertas,
daftar, rekod atau akaun (sama ada direkodkan dalam bentuk dokumen atau elektronik) yang
dipegang oleh orang yang berkenaan atau yang ke atasnya orang yang berkenaan itu
mempunyai kawalan atau akses.

(2) Pemohon, perbadanan tersenarai, pengarahnya, penasihatnya atau mana-mana orang lain
yang kepadanya Kehendak-Kehendak ini ditujukan mesti memberi Bursa apa-apa maklumat,
dokumen atau penjelasan yang diminta oleh Bursa mengikut arahan atau permintaan Bursa.

2.07    Notis Data Peribadi 

(1) Mana-mana orang yang memberikan atau telah memberikan data peribadi kepada Bursa atau
Syarikat Pemegangan Bursa menurut atau berkaitan dengan Kehendak-Kehendak ini perlu
membaca dan menyedari tentang pemberitahuan berkaitan berhubung dengan Akta
Perlindungan Data Peribadi 2010 (“PDPA”), yang tersedia di laman web Syarikat Pemegangan
Bursa di www.bursamalaysia.com (“Notis Data Peribadi”).

(2) Jika data peribadi yang diberikan adalah milik individu lain (“subjek data”), orang yang
memberikan data tersebut mesti memberitahu subjek data secara bertulis tentang Notis Data
Peribadi sebelum memberikan data peribadi itu melainkan jika:

(a) seksyen 41 PDPA terpakai; atau

(b) Bursa menyatakan selainnya berkaitan dengan PDPA.

(3) Bagi maksud perenggan ini, “data peribadi” mempunyai erti yang sama yang diberikan dalam
seksyen 4 PDPA.

2.08 Kuasa Bursa untuk menguruskan dokumen dan maklumat 

(1) Semua dokumen dan maklumat (termasuk dokumen dan maklumat sulit) yang dihantar
kepada, atau yang diperoleh oleh, Bursa akan menjadi dan kekal menjadi harta Bursa.

(2) Bursa boleh, mengikut budi bicara mutlaknya, menguruskan dokumen dan maklumat itu
sebagaimana yang difikirkan patut oleh Bursa.

2.09 Kandungan pernyataan, maklumat atau dokumen 

(1) Pemohon, perbadanan tersenarai, pengarah atau penasihat pemohon atau perbadanan
tersenarai mesti memastikan bahawa apa-apa permohonan, cadangan, pernyataan, maklumat
atau dokumen (“Dokumen”) yang dikemukakan, diserahkan atau dizahirkan menurut
Kehendak-Kehendak ini -

http://www.bursamalaysia.com/

(a) terang, jelas dan tepat;  
 
(b) tidak mengandungi apa-apa peninggalan yang material; dan 
 
(c) tidak palsu atau mengelirukan. 

 
(2) Pemohon, perbadanan tersenarai, pengarah atau penasihat pemohon atau perbadanan 

tersenarai tidak melakukan pelanggaran subKaedah (1) di atas jika orang itu membuktikan 
bahawa - 

 
(a) dia telah membuat semua siasatan yang munasabah dalam hal keadaan itu; dan 
 
(b) selepas membuat siasatan itu, dia mempunyai alasan yang munasabah untuk 

mempercayai dan telah mempercayai sehingga masa pengemukaan, penyerahan atau 
penzahiran Dokumen itu kepada Bursa bahawa Dokumen itu memenuhi kehendak 
subKaedah (1) di atas. 

 
(3) Jika mana-mana Dokumen yang disebut dalam subKaedah (1) di atas telah dikemukakan, 

diserahkan atau dizahirkan kepada Bursa dan orang yang disebut dalam subKaedah (1) di atas 
kemudiannya menyedari bahawa Dokumen itu mungkin tidak memenuhi kehendak subKaedah 
(1) di atas, maka orang itu mesti memberitahu Bursa tentang perkara tersebut dengan serta-
merta.  

 
(4) Bagi mengelakkan keraguan, dalam hal pengumuman kepada Bursa atau surat pekeliling, 

Kaedah 6.10 terpakai sebagai penggantian subKaedah (1) hingga (3) di atas. 
 
2.10 Kehadiran di hadapan Bursa  
 
Pengarah atau penasihat perbadanan tersenarai atau mana-mana orang lain yang kepadanya 
Kehendak-Kehendak ini ditujukan mesti, jika dikehendaki sedemikian oleh Bursa, hadir sendiri di 
hadapan lembaga, mana-mana jawatankuasa atau pegawai Bursa untuk mengemukakan apa-apa 
dokumen, maklumat dan/atau penjelasan bagi apa-apa tujuan yang disifatkan sesuai oleh Bursa dan 
Bursa boleh merekodkan pernyataan daripada orang tersebut. 
 
2.11 Tanggung rugi 
 
(1) Jika Bursa menerbitkan, mengeluarkan atau mengedarkan apa-apa pernyataan, maklumat 

atau dokumen untuk atau bagi pihak pemohon atau perbadanan tersenarai menurut Kehendak-
Kehendak ini atau selainnya, Bursa tidak akan bertanggungjawab untuk memeriksa ketepatan, 
kesempurnaan atau kecukupan mana-mana kandungan pernyataan, maklumat atau dokumen 
itu, dan tidak akan bertanggungan bagi apa-apa kerugian atau kerosakan walau bagaimana 
jua pun timbul akibat penerbitan, pengeluaran atau pengedaran pernyataan, maklumat atau 
dokumen itu.  

 
(2) Pemohon, perbadanan tersenarai, atau penasihat atau pengarah pemohon atau perbadanan 

tersenarai mesti menanggung rugi sepenuhnya dan membayar ganti rugi kepada Bursa 
terhadap apa-apa kerugian, kerosakan, liabiliti, kos atau perbelanjaan (termasuk kos guaman) 
yang dialami atau ditanggung oleh Bursa, sama ada secara langsung atau tidak langsung, 
akibat daripada apa-apa tuntutan, tindakan atau prosiding oleh mana-mana orang untuk, oleh 
sebab, atau berkenaan dengan penerbitan, pengeluaran atau pengedaran apa-apa 
pernyataan, maklumat atau dokumen oleh Bursa untuk atau bagi pihak pemohon atau 
perbadanan tersenarai. 

BAHAGIAN D – PENGELUARAN DOKUMEN SECARA ELEKTRONIK 
 
2.12 Pengeluaran dokumen melalui kaedah elektronik oleh perbadanan tersenarai kepada 

pemegang sekuritinya 
 
(1) Jika Kehendak-Kehendak ini menghendaki sesuatu perbadanan tersenarai supaya 

menghantar apa-apa dokumen kepada pemegang sekuritinya, perbadanan tersenarai itu boleh 
menghantar dokumen itu melalui kaedah elektronik jika – 

 
(a) perlembagaan perbadanan tersenarai — 

 
(i) memperuntukkan penggunaan kaedah elektronik untuk berkomunikasi dengan 

pemegang sekuritinya; dan  
 
(ii) menetapkan cara yang menggunakan kaedah elektronik; dan 

 
(b) pemegang sekuriti diberikan hak untuk meminta satu salinan cetak dokumen tersebut. 

 
(2) Sekiranya pemegang sekuriti meminta satu salinan cetak dokumen tersebut, perbadanan 

tersenarai mesti mengemukakan salinan cetak dokumen itu secara percuma kepada 
pemegang sekuriti seberapa segera yang semunasabahnya boleh dilaksanakan selepas 
permintaan itu diterima.  
  

(3) Jika perbadanan tersenarai menyiarkan dokumen di laman webnya sebagai suatu bentuk 
kaedah elektronik yang digunakan untuk berkomunikasi dengan pemegang sekuritinya, 
perbadanan tersenarai itu mesti memberitahu pemegang sekuriti secara berasingan dan serta-
merta tentang perkara ini secara bertulis. 

 
 
BAHAGIAN E – FI DAN CAJ LAIN  
 
2.13  Fi dan caj lain  
 
(1)  Pemohon, perbadanan tersenarai dan penasihat mesti membayar fi dan caj kepada Bursa yang 

amaunnya ditetapkan oleh Bursa dari semasa ke semasa. Bursa boleh menambah, mengubah 
atau mengetepikan apa-apa fi dan caj.  

 
(2)  Apa-apa pembayaran lewat fi dan caj akan menyebabkan caj pembayaran lewat dikenakan 

pada kadar yang ditetapkan oleh Bursa dari semasa ke semasa.  
 
(3)  Tiada bayaran balik dibenarkan bagi apa-apa fi dan caj yang dibayar.  
 
(4)  Semua pembayaran kepada Bursa mesti dibuat melalui cek yang dikeluarkan untuk dibayar 

kepada Bursa Malaysia Securities Berhad atau mengikut apa-apa cara lain yang dibenarkan 
oleh Bursa dari semasa ke semasa.  

 
(5)  Perbadanan tersenarai mesti membayar kepada Bursa fi penyenaraian tahunan secara 

pendahuluan tidak lewat daripada 31 Januari setiap tahun. 
 

  
BAHAGIAN F – PENASIHAT  
 
2.14 Aku janji penasihat 
 
(1) Penasihat yang menyerahkan, mengemukakan atau menzahirkan suatu permohonan, surat 

pekeliling atau apa-apa dokumen lain kepada Bursa bagi pihak pemohon atau perbadanan 
tersenarai, selain seorang Penasihat yang Diluluskan atau Penasihat Berterusan, mesti 

menyerah simpan dengan Bursa suatu aku janji yang disempurnakan dengan sewajarnya oleh 
penasihat itu dalam bentuk sebagaimana yang ditetapkan oleh Bursa. 

 
(2) Bursa berhak untuk menolak atau tidak menerima apa-apa permohonan, surat pekeliling atau 

apa-apa dokumen lain yang dikemukakan oleh penasihat bagi pihak pemohon atau 
perbadanan tersenarai jika penasihat itu tidak menyerah simpan dengan Bursa aku janji yang 
disebut dalam subKaedah (1) di atas. 

 
(3) Penerimaan aku janji yang disebut dalam subKaedah (1) di atas oleh Bursa bukanlah suatu 

tanda kelulusan atau pengendorsan oleh Bursa tentang kemahiran, kecekapan, kesesuaian 
atau keupayaan orang itu sebagai penasihat. 

 
 
BAHAGIAN G – LAIN-LAIN 
 
2.15 Petunjuk atau arahan yang dikeluarkan oleh Bursa  
 
(1) Bursa boleh, dari semasa ke semasa, mengeluarkan apa-apa petunjuk atau arahan kepada 

atau mengenakan apa-apa syarat ke atas pemohon, perbadanan tersenarai, pengarahnya, 
penasihatnya atau mana-mana orang lain yang kepadanya Kehendak-Kehendak ini ditujukan 
dan orang yang disebut terdahulu itu mesti mematuhi petunjuk, arahan atau syarat tersebut 
dan dalam masa yang ditentukan oleh Bursa. 

 
(2) Jika Bursa telah mengeluarkan apa-apa petunjuk atau arahan atau mengenakan apa-apa 

syarat yang disebut dalam subKaedah (1) di atas, maka Bursa mempunyai semua hak dan 
kuasa untuk melakukan segala tindakan yang perlu bagi menguatkuasakan dan melaksanakan 
petunjuk, arahan atau syarat itu. 

 
2.16 Syarat yang dikenakan oleh Bursa 
 
Bursa boleh mengenakan syarat berhubung dengan apa-apa permohonan yang dibuat kepada Bursa, 
sebagaimana yang disifatkannya patut. Bursa juga mempunyai hak untuk mengubah mana-mana 
syarat tersebut atau mengenakan syarat tambahan atau khas. 
 
2.17 Juruaudit khas 
 
(1) Jika Bursa berpendapat bahawa pelanggaran Kehendak-Kehendak ini mungkin berlaku dan 

pelantikan juruaudit khas diperlukan, maka Bursa boleh mengarahkan perbadanan tersenarai 
melantik juruaudit khas untuk memeriksa atau menyelidik hal ehwal perbadanan tersenarai, 
mana-mana subsidiarinya atau kedua-duanya, sebagaimana yang diarahkan oleh Bursa. Apa-
apa kos yang dikenakan disebabkan pelantikan juruaudit khas itu mesti ditanggung oleh 
perbadanan tersenarai itu. 

 
(2) Bagi maksud Kaedah-Kaedah ini, juruaudit khas ertinya mana-mana juruaudit selain juruaudit 

berkanun perbadanan tersenarai yang dilantik menurut Akta Syarikat. 
 
2.18 Kelakuan 
 
(1) Apa-apa tindakan atau peninggalan oleh seseorang termasuklah sesuatu tindakan atau 

peninggalan yang disebabkan secara langsung atau tidak langsung oleh orang tersebut. Bagi 
mengelakkan keraguan, suatu tindakan atau peninggalan yang disebabkan secara langsung 
atau tidak langsung oleh orang itu termasuklah tindakan atau peninggalan pekerja atau 
ejennya. 

 
(2) Bursa boleh, pada bila-bila masa, dan mengikut budi bicara mutlaknya, merujuk tingkah laku 

mana-mana pemohon, perbadanan tersenarai, pengarahnya, penasihatnya atau mana-mana 
orang lain yang kepadanya Kehendak-Kehendak ini ditujukan, kepada mana-mana pihak 

berkuasa atau badan profesional yang berkaitan, tanpa memberikan notis kepada orang 
tersebut.  

  
2.19 Notis oleh Bursa 
 
(1) Semua notis atau komunikasi bertulis yang dikehendaki dihantar oleh Bursa kepada 

perbadanan tersenarai, pengarah atau penasihatnya di bawah Kehendak-Kehendak ini akan 
dihantar ke alamatnya yang terakhir diketahui sebagaimana yang terkandung dalam rekod 
Bursa. 

 
(2) Apa-apa notis atau komunikasi bertulis yang dikehendaki dihantar oleh Bursa di bawah 

Kehendak-Kehendak ini akan disifatkan telah diterima dalam hal keadaan yang berikut: 
 

(a) jika dihantar melalui pos, pada hari ke-3 selepas pengeposan; 
 
(b) jika dihantar melalui kurier, pada hari ke-2 selepas penghantaran; atau 
 
(c) jika dihantar melalui pengiriman faksimili, mel elektronik, medium elektronik lain atau 

iklan dalam surat khabar, dengan serta-merta. 
 
 
BAHAGIAN H – PINDAAN KEPADA KEHENDAK-KEHENDAK INI 
 
2.20 Pindaan kepada Kehendak-Kehendak ini 
 
Bursa berhak meminda semua atau mana-mana Kehendak-Kehendak ini dari semasa ke semasa, 
menurut CMSA dan apa-apa pindaan itu akan mengikat pemohon, perbadanan tersenarai, 
pengarahnya, penasihatnya atau mana-mana orang lain yang kepadanya Kehendak-Kehendak ini 
ditujukan. 
 
2.21 Kesahan tindakan  
 
Melainkan jika dinyatakan selainnya oleh Bursa, apa-apa pindaan kepada Kehendak-Kehendak ini 
tidak akan menjejaskan apa-apa tindakan yang dicadangkan untuk diambil, atau sedang dalam proses 
untuk diambil, atau telah diambil oleh Bursa berhubung dengan peruntukan yang berkuat kuasa 
sebelum pindaan. 
 
 
BAHAGIAN I – SYARIKAT PEMEGANGAN BURSA DAN BURSA 
 
2.22 Kuasa Syarikat Pemegangan Bursa 
 
(1) Jika mana-mana peruntukan Kehendak-Kehendak ini memberikan hak atau kuasa kepada 

Bursa untuk melakukan apa-apa tindakan atau perkara, peruntukan itu akan disifatkan sebagai 
memberikan hak atau kuasa kepada Syarikat Pemegangan Bursa untuk melakukan tindakan 
atau perkara itu bagi pihak Bursa. 

 
(2) Pemohon, perbadanan tersenarai, pengarahnya, penasihatnya atau mana-mana orang lain 

yang kepadanya Kehendak-Kehendak ini ditujukan mesti mematuhi, menuruti atau 
melaksanakan apa-apa tindakan Syarikat Pemegangan Bursa menurut subKaedah (1) di atas. 

 
2.23 Liabiliti Bursa, dsb. 
 
Tanpa menjejaskan apa-apa imuniti atau pembelaan yang tersedia bagi orang yang berikut mengikut 
statut atau undang-undang, tiada seorang pun daripada orang tersebut akan bertanggungan terhadap 
apa-apa jua yang dilakukan atau ditinggalkan daripada dilakukan oleh orang itu dengan suci hati 
berkaitan dengan penunaian atau pelaksanaan atau berupa sebagai penunaian atau pelaksanaan apa-

apa fungsi atau tugas, atau penjalanan atau penjalanan yang dicadangkan bagi apa-apa kuasa di 
bawah Kehendak-Kehendak ini atau mana-mana undang-undang yang terpakai atau berkenaan 
dengan apa-apa keputusan yang dibuat atau tindakan penguatkuasaan yang diambil atau notis 
penyiaran tentangnya, sama ada menyebabkan apa-apa kehilangan keuntungan, kos, ganti rugi atau 
kerosakan kepada reputasi atau selainnya: 
 
(a) Bursa atau Syarikat Pemegangan Bursa; 
 
(b) mana-mana anggota lembaga Bursa atau Syarikat Pemegangan Bursa atau mana-mana 

anggota mana-mana jawatankuasa Bursa atau Syarikat Pemegangan Bursa; 
 
(c) mana-mana pegawai Bursa atau Syarikat Pemegangan Bursa; atau 
 
(d) mana-mana ejen, atau mana-mana orang yang bertindak menurut arahan Bursa atau Syarikat 

Pemegangan Bursa. 
 
 
BAHAGIAN J – PASARAN LAYAK 
 
2.24 Pasaran layak untuk pelabur mahir sahaja  
 
(1) Pasaran LEAP ialah pasaran yang dirangka untuk menyediakan wadah yang sesuai bagi 

perbadanan yang mungkin dikaitkan dengan sesuatu risiko pelaburan yang lebih besar. 
Pasaran ini merupakan pasaran layak yang dimaksudkan terutamanya untuk pelabur mahir 
sahaja.  

 
(2) Pemohon atau perbadanan tersenarai di Pasaran LEAP mesti memastikan bahawa semua 

sekuriti yang ditawarkan atau diterbitkan bersama dengan penyenaraian atau selepas 
penyenaraiannya adalah termasuk dalam Jadual 6 atau 7 CMSA dan ditujukan kepada 
pemegang sekuritinya yang sedia ada atau pelabur mahir sahaja.   

  
(3) Dalam Pasaran LEAP, pelabur akan mempunyai tanggungjawab sepenuhnya untuk menilai 

maklumat yang dizahirkan, merit dan risiko melabur dalam pemohon atau perbadanan 
tersenarai tertentu.  Pelabur sepatutnya menyedari profil risiko yang lebih besar dan ciri-ciri lain 
Pasaran LEAP, dan sepatutnya membuat keputusan untuk melabur hanya selepas 
pertimbangan yang wajar dan berhati-hati. 

 
2.25 Pemberitahuan risiko 
 
Sesuatu perbadanan tersenarai mesti memastikan bahawa apa-apa memorandum maklumat, surat 
pekeliling, penyata kewangan setengah tahunan dan penyata kewangan teraudit tahunan yang 
diterbitkan oleh perbadanan tersenarai menurut Kehendak-Kehendak ini mengandungi, pada suatu 
tempat yang mudah dilihat dalam dokumen, dan ditaip dengan huruf tebal, suatu pernyataan yang 
mengandungi terma berikut berkenaan dengan ciri-ciri Pasaran LEAP:  
 
“Ciri-ciri Pasaran LEAP Bursa Malaysia Securities Berhad (“Bursa”) 
 
Pasaran LEAP telah ditentukan kedudukannya sebagai pasaran yang dirangka untuk menyediakan 
wadah yang sesuai bagi perbadanan yang mungkin dikaitkan dengan sesuatu risiko pelaburan yang 
lebih besarberbanding dengan perbadanan lain yang tersenarai di Bursa. Pasaran ini merupakan 
pasaran layak yang dimaksudkan terutamanya untuk pelabur mahir sahaja. Hanya pemegang sekuriti 
yang sedia ada dan pelabur mahir dibenarkan menyertai aktiviti korporat yang dijalankan oleh 
perbadanan tersenarai. Pelabur sepatutnya menyedari potensi risiko melabur dalam perbadanan 
tersebut, dan sepatutnya membuat keputusan untuk melabur hanya selepas pertimbangan yang wajar 
dan berhati-hati.” 

 
[Bab tamat] 

BAB 3 PENERIMAAN MASUK 

BAHAGIAN A – PENERIMAAN MASUK 

3.01 Penerimaan masuk 

(1) Bursa akan menggunakan budi bicara berkenaan dengan penerimaan masuk dan penyenaraian
berterusan sekuriti di Pasaran LEAP dan boleh meluluskan atau menolak permohonan untuk
penyenaraian, sebagaimana yang difikirkannya patut.

(2) Pemohon mestilah sebuah syarikat awam yang diperbadankan di Malaysia dan memohon
penerimaan masuk dalam Pasaran LEAP melalui seorang Penasihat yang Diluluskan.

(3) Pemohon mestilah sesuai untuk penyenaraian di Pasaran LEAP sebagaimana yang dinilai oleh
seorang Penasihat yang Diluluskan yang dilantik oleh pemohon mengikut Kaedah 4.10.

(4) Pemohon, Penasihat yang Diluluskan atau orang lain yang menerima tanggungjawab bagi
semua atau mana-mana bahagian maklumat dan dokumen yang dikemukakan kepada Bursa
berhubung dengan permohonan penyenaraian permulaan mesti melaksanakan ketekunan wajar
dan mematuhi Garis Panduan Suruhanjaya Sekuriti Malaysia tentang Pelaksanaan Ketekunan
Wajar untuk Cadangan Korporat.

(5) Jika perbadanan tersenarai menjalankan suatu cadangan korporat yang akan menghasilkan
suatu perubahan yang signifikan dalam haluan perniagaan atau dasar sesuatu perbadanan
tersenarai, maka Bursa akan menganggap seolah-olah perbadanan tersenarai tersebut ialah
pemohon baharu yang ingin memohon untuk diterima masuk dalam Pasaran LEAP. Dalam hal
yang sedemikian, perbadanan tersenarai itu mesti mematuhi kehendak-kehendak di bawah Bab
ini, jika berkenaan.

(6) Jika mana-mana dokumen yang dikemukakan kepada Bursa mengandungi rujukan kepada
sesuatu anggaran, ramalan atau unjuran kewangan, maka perbadanan tersenarai dan Penasihat
yang Diluluskannya mesti memastikan bahawa anggaran, ramalan atau unjuran kewangan itu
disediakan dengan asas dan andaian yang munasabah, disemak dan dilaporkan oleh juruaudit
luar atau akauntan pelapor, mengikut mana-mana yang berkenaan.

3.02 Perniagaan Teras 

(1) Pemohon mesti mempunyai suatu perniagaan teras yang boleh dikenal pasti dengan jelas.

(2) Pemohon tidak boleh dianggap sebagai sesuai untuk penyenaraian jika ia adalah –

(a) subsidiari atau syarikat pemegangan sesuatu perbadanan yang pada masa ini
disenaraikan di Pasaran Utama atau Pasaran ACE Bursa, dan penyenaraian pemohon
tersebut akan menyebabkan perbadanan tersenarai sedia ada dalam kumpulan itu
terhenti daripada mempunyai suatu perniagaan berautonominya sendiri yang
berasingan dan tidak mampu mengekalkan penyenaraiannya pada masa hadapan;

(b) perbadanan pemegangan pelaburan tanpa apa-apa operasi perniagaan semasa atau
pada masa hadapan dalam kumpulannya; atau

(c) inkubator, termasuklah inkubator teknologi yang boleh memohon penerimaan masuk
dalam Pasaran Utama sahaja.

3.03 Tebaran pemegangan syer 

Pemohon mesti mempunyai sekurang-kurangnya 10% daripada jumlah syer biasa yang dimohon untuk 
penyenaraian yang dipegang oleh pemegang syer awam pada masa penerimaan masuk. 

3.04 Penyenaraian sekuriti 

Pemohon boleh menerbitkan dan menyenaraikan syer biasa, syer keutamaan dan sekuriti boleh tukar di 
Pasaran LEAP. Bagi terbitan sekuriti boleh tukar, pemohon mesti mematuhi kehendak-kehendak yang 
dinyatakan dalam Bahagian F Bab 5. 

BAHAGIAN B – KAEDAH PENAWARAN SEKURITI 

3.05 Am 

(1) Pemohon yang memohon penyenaraian di Pasaran LEAP boleh –

(a) menerbitkan sekuriti baharu secara terbitan terkecuali; atau

(b) menyenaraikan sekuritinya yang sedia ada secara pengenalan.

(2) Pemohon yang membuat terbitan terkecuali boleh mengagihkan sekuritinya sama ada secara
tawaran awam, penempatan atau runding harga, atau gabungan kaedah-kaedah ini.

(3) Tawaran untuk jualan oleh penganjur pemohon tidak dibenarkan, melainkan –

(a) pemohon telah menjana keuntungan kendalian untuk tempoh 1 tahun kewangan penuh
berdasarkan penyata kewangan terauditnya yang terkini;

(b) penganjur ialah perbadanan yang menjalankan aktiviti modal usaha niaga atau aktiviti
ekuiti persendirian dan didaftarkan dengan SC menurut Garis Panduan SC tentang
Pendaftaran Perbadanan Modal Usaha Niaga dan Ekuiti Persendirian dan Perbadanan
Pengurusan; dan

(c) pemohon dapat memastikan bahawa pemegangan syer penganjur yang akan
ditempatkan di bawah moratorium akan berjumlah sekurang-kurangnya 45% daripada
bilangan diperbesar syer terbitan pemohon pada tarikh penerimaan masuk  dalam
Pasaran LEAP.

3.06 Penempatan sekuriti 

(1) Penasihat yang Diluluskan mesti mengelakkan apa-apa percanggahan kepentingan dalam suatu
aktiviti penempatan sekuriti.

(2) Penasihat yang Diluluskan tidak boleh membenarkan penempatan sekuriti yang akan dibuat
kepada perbadanan penama melainkan nama-nama benefisiari yang muktamad  dizahirkan.

3.07 Moratorium ke atas syer penganjur 

(1) Moratorium akan dikenakan ke atas penjualan, pemindahan milik atau  penyerahhakan syer yang
dipegang oleh penganjur sesuatu pemohon, seperti yang berikut:

(a) Moratorium itu terpakai kepada seluruh pemegangan syer penganjur sesuatu pemohon
selama tempoh 12 bulan dari tarikh penerimaan masuk dalam Pasaran LEAP.

(b) Setelah tamatnya tempoh 12 bulan yang dinyatakan di atas, perbadanan tersenarai itu
mesti memastikan bahawa pemegangan syer agregat penganjur yang berjumlah

sekurang-kurangnya 45% daripada jumlah bilangan syer terbitan perbadanan tersenarai 
kekal berada di bawah moratorium, selama tempoh 36 bulan selanjutnya. 

(c) Selepas itu, tertakluk kepada subKaedah (d) di bawah, penganjur boleh menjual,
memindah milik atau menyerah hak syer yang dipegang di bawah moratorium.

(d) Jika perbadanan tersenarai belum menjana hasil kendalian untuk tempoh 1 tahun
kewangan penuh berdasarkan penyata kewangan teraudit yang terkini, moratorium
dalam subKaedah (b) akan terus terpakai sehingga perbadanan tersenarai telah
menjana hasil kendalian untuk tempoh 1 tahun kewangan penuh berdasarkan penyata
kewangan terauditnya yang terkini.

(e) Jika penganjur juga memiliki sekuriti yang boleh ditukar atau boleh dilaksanakan kepada
syer biasa pemohon, pemegangan syer penganjur yang akan ditempatkan di bawah
moratorium mesti berjumlah 45% daripada bilangan diperbesar syer terbitan pemohon
dengan anggapan bahawa  penukaran atau pelaksanaan penuh sekuriti tersebut yang
dimiliki oleh penganjur.

(2) Jika penganjur atau vendor adalah perbadanan tidak tersenarai, semua pemegang syer
langsung dan tidak langsung perbadanan tidak tersenarai itu (sama ada individu atau
perbadanan tidak tersenarai yang lain) sehingga kepada pemegang syer individu muktamad
mesti memberikan aku janji kepada Bursa bahawa mereka tidak akan menjual, memindah milik
atau menyerah hak sekuriti mereka dalam perbadanan tidak tersenarai itu selama tempoh yang
ditentukan dalam subKaedah (1) di atas.

3.08 Kelulusan daripada Bursa terlebih dahulu 

Pemohon tidak boleh memungut apa-apa wang daripada pelabur untuk langganan sekuritinya atau 
mengumpukkan sekuriti baharu kepada mana-mana pelabur sehingga Bursa telah memberikan 
kelulusan pada prinsipnya untuk penerimaan masuk pemohon dalam Pasaran LEAP. 

3.09 Prosedur untuk penerimaan masuk dalam Pasaran LEAP 

(1) Pemohon dan setiap pengarahnya mesti memberikan kepada Bursa suatu aku janji untuk
mematuhi Kehendak-Kehendak ini dalam bentuk yang ditetapkan oleh Bursa.

(2) Prosedur berikut terpakai untuk penerimaan masuk pemohon dalam Pasaran LEAP, dengan
pengubahsuaian yang perlu, sebagaimana yang terpakai:

(a) pemohon menerbitkan dan mendepositkan memorandum maklumat yang mengandungi
maklumat yang dinyatakan dalam Lampiran 3A dengan SC, dan mengemukakan secara
serentak permohonan penyenaraian, memorandum maklumat dan dokumen sokongan
lain kepada Bursa sebagaimana yang dinyatakan dalam bentuk yang ditetapkan oleh
Bursa.

(b) Bursa memberikan kelulusan-dalam-prinsipnya untuk penerimaan masuk sekuriti itu;

(c) pemohon mengumumkan kepada Bursa jadual waktu indikatif bagi terbitan terkecuali
seperti yang berikut apabila kelulusan diberikan untuk penerimaan masuk sekuriti:

(i) tarikh buka dan tarikh tutup bagi tempoh tawaran, jika ada;

(ii) tarikh pengundian, jika ada;

(iii) tarikh pengumpukan sekuriti; dan

(iv) tarikh penyenaraian tentatif;

(d) pemohon memohon kepada Bursa untuk penetapan sekuritinya;

(e) pemohon menerbitkan sekuriti dan notis pengumpukan;

(f) pemohon mengumumkan perkara berikut kepada Bursa dengan segera setelah
menerima pengesahan yang berkaitan daripada Depositori bahawa sekuriti sudah sedia
untuk dikreditkan ke dalam akaun sekuriti masing-masing:

(i) tarikh sebenar penyenaraian;

(ii) modal syer diperbesar pemohon;

(iii) nama ringkas saham, kod saham dan kod ISIN; dan

(iv) pasaran yang di bawahnya sekuriti akan disenaraikan; dan

(g) sekuriti itu diterima masuk dalam Pasaran LEAP dan disebut harga di Bursa.

3.10 Penggunaan wang daripada langganan  sekuriti yang dibayar ke dalam akaun 
amanah 

(1) Semua wang yang diterima daripada pelabur menurut langganan sekuriti dalam sesuatu
pemohon mesti disimpan sebagai amanah dalam suatu akaun amanah yang dibuka dengan
suatu institusi kewangan yang dilesenkan oleh Bank Negara Malaysia dan dikendalikan secara
bersama oleh pemohon dan juga sesuatu penjaga (“Akaun Amanah”). Bagi maksud subKaedah
(1) ini, sesuatu “penjaga” ertinya mana-mana yang berikut:

(a) Penasihat yang Diluluskan pemohon; atau

(b) ejen penempatan atau pusat terbitan yang dilantik oleh pemohon.

(2) Pemohon dan juga penjaga mesti memastikan bahawa wang yang didepositkan dalam Akaun
Amanah tidak dikeluarkan, sehingga pada tarikh penyenaraian atau mengikut subKaedah (3) di
bawah.

(3) Pemohon dan penjaga mesti dengan serta-merta membayar balik kepada pelabur, tanpa faedah,
semua wang yang diterima daripada pelabur jika –

(a) penyenaraian pemohon tidak berlaku dalam tempoh 6 bulan dari tarikh Bursa
meluluskan penyenaraian itu di Pasaran LEAP atau apa-apa lanjutan masa seterusnya
sebagaimana yang dibenarkan oleh Bursa; atau

(b) pemohon membatalkan cadangan penyenaraiannya di Pasaran LEAP.

(4) Pemohon mesti membayar balik semua wang yang diterima daripada pelabur dalam tempoh 14
hari dari akhir tempoh yang disebut dalam subKaedah (3)(a) di atas, atau tarikh apabila pemohon
memberitahu Bursa tentang keputusannya untuk membatalkan rancangan penyenaraiannya.
Sekiranya pemohon gagal berbuat demikian, selain liabiliti, pemohon, pengarah pemohon
hendaklah menjadi bertanggungan secara bersesama dan berasingan untuk membayar balik
wang itu berserta faedah pada kadar 10% setahun dari akhir tempoh itu atau pada apa-apa kadar
lain sebagaimana yang ditetapkan oleh Bursa.

3.11 Pemberitahuan/Iklan mengenai sekuriti yang ditetapkan oleh Bursa supaya didepositkan 
dengan Depositori 

Berhubung dengan penetapan oleh Bursa tentang sekuriti pemohon yang akan didepositkan dengan 
Depositori menurut seksyen 14 Akta Perindustrian Sekuriti (Depositori Pusat) 1991 (“Penetapan”), 
pemohon mesti mengemukakan kepada Bursa mana-mana satu daripada perkara berikut: 

(a) suatu pengesahan bertulis kepada Bursa bahawa maklumat yang dinyatakan dalam daftarnya
termasuk alamat pemegang sekuritinya  dikemas kini dan tepat setakat tarikh yang tidak kurang
daripada 14 hari dari tarikh pengemukaan permohonan kepada Bursa untuk penetapan
sekuritinya bagi maksud pemberitahuan kepada pemegang sekuritinya tentang Penetapan itu;
atau

(b) jika pemohon tidak dapat memberikan pengesahan yang dinyatakan dalam subKaedah (a) di
atas, bayaran kepada Bursa, sebagaimana yang ditetapkan, untuk caj iklan yang ditanggung
atau akan ditanggung oleh Bursa menurut seksyen 14(2) Akta Perindustrian Sekuriti (Depositori
Pusat) 1991 berhubung dengan Penetapan itu.

BAHAGIAN C – PENASIHAT BERTERUSAN 

3.12 Penasihat Berterusan 

(1) Pemohon mesti mendapatkan dan mengekalkan perkhidmatan seorang Penasihat Berterusan
untuk –

(a) sekurang-kurangnya 3 tahun kewangan penuh selepas diterima masuk dalam Pasaran
LEAP; atau

(b) sekurang-kurangnya 1 tahun kewangan penuh selepas pemohon telah menjana hasil

operasi, mengikut mana-mana yang terkemudian. 

(2) Penasihat yang Diluluskan bagi pemohon yang telah mengemukakan permohonannya untuk
penerimaan masuk dalam Pasaran LEAP mesti bertindak sebagai Penasihat Berterusan
sekurang-kurangnya 1 tahun kewangan penuh berikutan penerimaan masuk pemohon.
Sepanjang tempoh 1 tahun tersebut, Penasihat itu tidak boleh meletakkan jawatan, begitu juga
pemohon tidak boleh menamatkan pelantikan Penasihat itu.

[Bab tamat] 



PASARAN LEAP 

Lampiran 3A 
Kandungan memorandum maklumat 

Setakat 16 Jun 2017 Lamp 3A -6 

LAMPIRAN 3A 

Kandungan memorandum maklumat 
(Kaedah 3.09(2)) 

(a) Maklumat tentang aktiviti utama, model perniagaan dan rancangan masa depan pemohon,
termasuk langkah-langkah yang telah diambil dan akan diambil untuk merealisasikan
rancangan itu.

(b) Tarikh pemerbadanan, nombor pendaftaran dan tarikh permulaan perniagaan.

(c) Sejarah perniagaan dari tarikh penubuhan.

(d) Struktur kumpulan, jika berkenaan.

(e) Struktur pemegangan syer pemohon, termasuk kaedah penawaran, bilangan dan harga
indikatif sekuriti yang diterbitkan/ditawarkan, dan terma-terma sekuriti boleh tukar, jika ada.

(f) Faktor-faktor risiko berhubung dengan perniagaan pemohon, termasuk apa-apa
kebergantungan pada pelanggan atau pembekal dan kelemahan kawalan dalaman, jika
ada.

(g) Analisis kompetitif dan prospek bagi perniagaan pemohon.

(h) Lesen dan permit yang dipegang oleh pemohon.

(i) Maklumat sejarah kewangan teraudit disatukan atau digabungkan pemohon bagi tempoh 2
tahun kewangan yang lalu (atau dari tarikh pemerbadanan jika diperbadankan kurang
daripada 2 tahun kewangan), bersama dengan perbincangan dan analisis pengurusan.
Penyata kewangan teraudit disatukan atau digabungkan terkini mesti diaudit oleh seorang
juruaudit yang berdaftar dengan Lembaga Pemantauan Audit. Jika tarikh terbitan
memorandum maklumat adalah terkemudian dari 6 bulan selepas akhir tahun kewangan
terkini, suatu laporan kewangan interim mesti diberikan.

(j) Apa-apa situasi percanggahan kepentingan yang melibatkan kepentingan langsung atau
tidak langsung pengarah dan pemegang syer substansial.

(k) Apa-apa transaksi pihak yang berkaitan yang dibuat atau dicadangkan akan dibuat oleh
pemohon atau subsidiarinya pada tahun kewangan yang lalu dan tempoh yang berikutnya
sehingga tarikh praktikal terkini sebelum permohonan penyenaraian permulaan.

(l) Perincian penganjur, pemegang syer substansial, pengarah dan pengurusan utama
pemohon.

(i) nama, kewarganegaraan, umur, profesion, kelayakan dan pengalaman lalu; dan

(ii) kepentingan di luar kumpulan pada masa ini dan 3 tahun yang lalu.

(m) Suatu perihalan cadangan penggunaan jumlah amaun dana yang akan didapatkan,
termasuk cadangan rangka masa bagi cadangan penggunaan tersebut apabila berlakunya
penyenaraian.

(n) Apa-apa perjanjian penting, termasuk perjanjian pemegang syer yang dibuat antara
pemohon dengan pemegang syer.

(o) Perincian tentang moratorium ke atas penganjur dan pemegang syer yang lain, jika berkenaan.

(p) Nama dan alamat pihak berikut, jika berkenaan:

(i) Penasihat yang Diluluskan

(ii) Juruaudit

(iii) Peguam cara

(iv) Jurubank utama

(v) Ejen penempatan

(vi) Penilai

(vii) Pemegang amanah

(viii) Penjaga

(q) Kelulusan yang dikehendaki untuk penyenaraian.

(r) Suatu pernyataan bahawa –

(i) pemohon mengaku janji untuk membuka satu akaun amanah mengikut Kaedah
3.10, iaitu semua wang yang diterima daripada pelabur menurut langganan sekuriti
akan didepositkan ke dalam suatu akaun amanah yang dikendalikan secara
bersesama oleh pemohon dan penjaga;

(ii) pemohon dan penjaga mengaku janji bahawa semua wang yang didepositkan ke
dalam akaun amanah itu tidak akan dikeluarkan sehingga tarikh penyenaraian; dan

(iii) pemohon mengaku janji untuk membayar balik dengan segera tanpa faedah, semua
wang yang diterima daripada pelabur jika –

(aa) penyenaraian pemohon tidak berlaku dalam tempoh 6 bulan dari tarikh
kelulusan Bursa untuk penyenaraian pada Pasaran LEAP atau lanjutan 
masa seterusnya sebagaimana yang dibenarkan oleh Bursa; atau 

(bb) pemohon membatalkan cadangan penyenaraiannya di Pasaran LEAP. 

(s) Suatu pernyataan tentang mod komunikasi antara pemohon dengan pemegang sekuritinya
mengikut Kaedah 2.12 Kehendak-Kehendak ini.

(t) Suatu pernyataan bahawa SC dan Bursa tidak bertanggungjawab terhadap kandungan
memorandum maklumat itu, tidak membuat apa-apa representasi tentang ketepatan atau
kesempurnaannya dan menafikan dengan nyata apa-apa liabiliti sekalipun terhadap apa-
apa kerugian dengan apa cara sekalipun yang timbul daripada, atau yang bergantung pada,
keseluruhan atau mana-mana bahagian kandungan memorandum maklumat itu. Bursa tidak
membuat apa-apa penilaian terhadap kesesuaian, kedayamajuan atau prospek pemohon.
Pelabur mahir dikehendaki supaya membuat penilaian mereka sendiri tentang pemohon
atau mendapatkan nasihat yang sesuai sebelum membuat keputusan pelaburan mereka.

(u) Apa-apa maklumat penting yang lain.

[Lampiran tamat] 

BAB 4 PENASIHAT 
 
 

BAHAGIAN A - TAKRIF 
 

4.01 Takrif 
 

Dalam Bab ini, istilah dan ungkapan berikut mempunyai erti yang dinyatakan di bawah: 
 

(a) “percanggahan kepentingan” berhubung dengan Penasihat, ertinya hal keadaan atau 
hubungan yang menjejaskan atau mungkin menjejaskan kemampuan Penasihat untuk 
bertindak secara bebas dan objektif atau jika Penasihat itu mempunyai kepentingan dalam 
hasil cadangan yang mengganggu atau berkemungkinan mengganggu kebebasan dan 
keobjektifan Penasihat itu; dan 

 
(b) “Dokumen Awam” ertinya apa-apa dokumen yang dikeluarkan oleh suatu perbadanan 

tersenarai kepada orang awam atau kepada pemegang sekuriti suatu perbadanan tersenarai 
menurut Kehendak-Kehendak ini. 

 
 

BAHAGIAN B - PENERIMAAN MASUK PENASIHAT 
 

4.02 Penerimaan masuk sebagai Penasihat 
 

(1) Bursa boleh membenarkan Penasihat untuk bertindak sebagai Penasihat yang Diluluskan 
atau Penasihat Berterusan, jika difikirkan patut olehnya. 

 
(2) Penasihat yang Diluluskan dibenarkan untuk menjalankan aktiviti penyenaraian permulaan 

dan aktiviti selepas penyenaraian, manakala Penasihat Berterusan boleh menjalankan aktiviti 
selepas penyenaraian sahaja. 

 
(3) Mana-mana orang yang ingin bertindak sebagai Penasihat yang Diluluskan mestilah - 

 
(a) suatu penasihat kewangan korporat yang dilesenkan oleh SC; 

 
(b) mempunyai, sebagai pekerja sepenuh masa pada setiap masa, sekurang-kurangnya 

1 kakitangan (“Orang Berkelayakan”) yang dilesenkan oleh SC untuk memberikan 
nasihat tentang kewangan korporat, dengan kompetensi dan pengalaman berikut 
sebagai seorang penyelia atau pengurus, yang telah: 

 
(i) terlibat dalam sekurang-kurangnya 1 tawaran awam awal atau sesuatu 

transaksi yang menyebabkan suatu perubahan yang signifikan dalam haluan 
perniagaan atau dasar sesuatu penerbit tersenarai Pasaran Utama atau 
Pasaran ACE dalam tempoh 7 tahun kebelakangan sebelum tarikh 
permohonan untuk penerimaan masuk ke Daftar Penasihat; 

 
(ii) terlibat dalam sekurang-kurangnya 3 penyenaraian permulaan di Pasaran 

LEAP; 
 

(iii) terlibat dalam sekurang-kurangnya 3 cadangan korporat Pasaran Utama 
atau Pasaran ACE yang berkaitan dengan sesuatu terbitan hak, pelupusan 
besar, penarikan balik penyenaraian, skim kompromi, perkiraan, penyatuan 
atau penyusunan semula dalam tempoh 7 tahun kebelakangan sebelum 
tarikh permohonan untuk penerimaan masuk ke Daftar Penasihat; 

 
(iv) bertindak sebagai seorang penasihat bebas untuk sekurang-kurangnya 3 

cadangan korporat menurut kehendak-kehendak Kod Pengambilalihan dan 
Percantuman dalam tempoh 7 tahun kebelakangan sebelum tarikh 
permohonan untuk penerimaan masuk ke Daftar Penasihat; atau 

(v) terlibat dalam atau bertindak untuk gabungan sekurang-kurangnya 3 aktiviti 
yang disebut dalam subKaedah (ii), (iii) atau (iv) di atas; 

 
(c) mengekalkan insurans indemniti profesional yang mencukupi untuk tujuan aktiviti 

penyenaraian dan aktiviti selepas penyenaraian, jika berkenaan; 
 

(d) mempunyai reputasi dan rekod kerja yang memuaskan; 
 

(e) menyerah simpan dengan Bursa, suatu aku janji dalam bentuk sebagaimana yang 
ditetapkan oleh Bursa; dan 

 
(f) memenuhi syarat-syarat sebagaimana yang boleh dikenakan oleh Bursa. 

 
(4) Bagi tujuan memenuhi kriteria Orang Berkelayakan di bawah subKaedah (3)(b)(i) di atas, 

Bursa boleh mengambil kira pengalaman yang berkaitan daripada mana-mana tawaran 
awam awal, pengambilalihan songsang atau penyenaraian pintu belakang yang diselesaikan 
berkenaan dengan sesuatu perbadanan yang tersenarai di suatu bursa saham yang 
setanding. 

 
(5) Mana–mana orang yang ingin bertindak sebagai Penasihat Berterusan mestilah - 

 
(a) suatu penasihat kewangan korporat yang dilesenkan oleh SC; 

 
(b) mempunyai reputasi dan rekod kerja yang memuaskan; 

 
(c) menyerah simpan dengan Bursa, suatu aku janji dalam bentuk sebagaimana yang 

ditetapkan oleh Bursa; dan 
 

(d) memenuhi syarat-syarat sebagaimana yang boleh dikenakan oleh Bursa. 
 

(6) Penunaian kehendak subKaedah (3) dan (5) di atas sahaja tidak akan, dengan sendirinya 
memastikan penerimaan masuk seseorang ke Daftar Penasihat untuk Pasaran LEAP. Bursa 
mempunyai budi bicara yang mutlak untuk – 

 
(a) menerima masuk orang itu ke dalam Daftar Penasihat; 

 
(b) mengenakan syarat-syarat lain sebagaimana yang difikirkan patut oleh Bursa untuk 

penerimaan masuk; 
 

(c) menolak suatu penerimaan masuk yang bertentangan dengan kepentingan awam, 
dengan mengambil kira secara khusus keperluan untuk melindungi pelabur; atau 

 
(d) menolak suatu penerimaan masuk yang akan atau berkemungkinan menjejaskan 

reputasi Bursa atau integriti pasaran. 
 
 

BAHAGIAN C – OBLIGASI PENASIHAT 
 

4.03 Pematuhan Kehendak-Kehendak ini 
 

Penasihat mesti, pada setiap masa, mematuhi dan menuruti Kehendak-Kehendak ini dan apa-apa 
petunjuk atau arahan  yang dikeluarkan atau syarat yang dikenakan oleh Bursa. 
 
4.04 Percanggahan kepentingan yang melibatkan Penasihat 

 
(1) Penasihat mesti mempunyai kawalan, prosedur dan perlindungan lain untuk mengekalkan 

kebebasannya dan mengelakkan percanggahan kepentingan berhubung dengan 
peranannya sebagai Penasihat kepada pemohon atau perbadanan tersenarai. Jika suatu 
percanggahan kepentingan wujud atau berkemungkinan untuk wujud, semua langkah yang 

mungkin mesti diambil bagi mengelakkan atau menyelesaikan percanggahan kepentingan 
tersebut. Penasihat mesti membuat penzahiran penuh kepada lembaga pengarah pemohon 
atau perbadanan tersenarai dan dalam Dokumen Awam mengenai sifat dan tahap 
percanggahan kepentingan dan langkah-langkah yang telah diambil untuk menangani 
percanggahan tersebut. Jika suatu percanggahan kepentingan tidak dapat diselesaikan 
dengan memuaskan, Penasihat tidak boleh bertindak untuk pemohon atau perbadanan 
tersenarai itu. 

 
(2) Penasihat mesti memastikan bahawa tidak ada seorang pun daripada para pengarahnya, 

pegawai utamanya atau orang yang berkaitan dengan mana-mana pengarah atau pegawai 
utama tersebut memegang jawatan pengarah kepada pemohon atau perbadanan tersenarai 
yang baginya ia bertindak sebagai Penasihat. 

 
(3) Penasihat tidak boleh memberikan nasihat kepada pemohon atau perbadanan tersenarai jika 

ia mempunyai 10% atau lebih daripada bilangan diperbesar syer yang diterbitkan dalam 
pemohon atau perbadanan tersenarai itu. Walau bagaimanapun, suatu syarikat pengurusan 
aset yang dilesenkan oleh SC atau suatu syarikat modal usaha niaga yang berdaftar dengan 
SC dan dikendalikan oleh Penasihat tidak tertakluk kepada sekatan ini. 

 
(4) Pemohon dan Penasihat mesti mengisytiharkan perkara berikut dalam permohonan 

penyenaraian: 
 

(a) sifat dan tahap percanggahan kepentingan atau percanggahan kepentingan yang 
mungkin berlaku (jika ada); 

 
(b) pihak-pihak yang terlibat dalam percanggahan itu; dan 

 
(c) langkah-langkah yang diambil untuk menyelesaikan, menyingkirkan atau 

mengurangkan situasi atau percanggahan kepentingan itu. 
 

4.05 Bertindak dengan integriti, ketelitian dan kemahiran yang sewajarnya 
 

Penasihat mesti bertindak secara berintegriti, dan mengamalkan ketelitian dan kemahiran yang 
sewajarnya pada setiap masa apabila bertindak untuk mana-mana pemohon atau perbadanan 
tersenarai. 

 
4.06 Perhubungan dengan Bursa 

 
Penasihat mesti berhubung dengan Bursa mengenai perkara yang berkenaan dengan 
tanggungjawab Penasihat dan perkara-perkara lain yang sepatutnya dibawa kepada perhatian Bursa. 
Dalam hal ini, Penasihat  antara lain mesti - 

 
(a) memberitahu Bursa dengan segera apabila ia mempercayai atau menyedari bahawa suatu 

perkara yang dilaporkannya kepada lembaga pengarah perbadanan tersenarainya tidak 
dapat diselesaikan dengan memuaskan dan mengakibatkan pelanggaran Kehendak-
Kehendak ini. 

 
(b) memberitahu Bursa jika terdapat apa-apa perubahan kepada Orang Berkelayakan; 

 
(c) memberitahu Bursa bila ia menerima apa-apa amaran bertulis atau siasatan tatatertib 

daripada mana-mana pihak berkuasa pengawalseliaan lain; dan 
 

(d) memberitahu Bursa mengenai apa-apa perubahan yang menjejaskan secara material 
kedudukan kewangan atau operasinya. 

4.07 Sistem, prosedur, dasar dan sumber yang sesuai dan mencukupi 
 

Penasihat mesti, secara berterusan, mempunyai sistem, prosedur, dasar dan sumber yang 
mencukupi untuk menjalankan obligasinya di bawah Kehendak-Kehendak ini. 

 
4.08 Penyimpanan rekod 

 
Penasihat mesti mengekalkan dan menyimpan maklumat yang mencukupi mengenai aktiviti khidmat 
nasihatnya dan rekod mengenai – 

 
(a) siasatan ketekunan wajar berkenaan dengan pemohon atau perbadanan tersenarai; 

 
(b) perbincangan penting, nasihat dan proses-proses membuat keputusan berhubung dengan 

perbadanan tersenarai dan asas untuk nasihat dan keputusan; dan 
 

(c) pematuhan dengan Kehendak-Kehendak ini yang terpakai kepada Penasihat, apa-apa syarat 
yang dikenakan oleh Bursa kepada Penasihat dan semua perundangan dan garis panduan 
berkenaan yang dikeluarkan oleh pihak berkuasa pengawalseliaan. 

 
 

BAHAGIAN D – AKTIVITI PENYENARAIAN 
 

4.09 Pemahaman yang baik mengenai pemohon 
 

Penasihat yang Diluluskan mesti mempunyai pemahaman yang baik dan pengetahuan yang terkini 
tentang pemohon, perniagaannya, operasi, industri yang di dalamnya ia beroperasi dan apa-apa isu 
lain yang mungkin mempengaruhi perniagaan dan industri pemohon. 

 
4.10 Kesesuaian pemohon untuk penyenaraian 

 
(1) Penasihat yang Diluluskan mesti menilai kesesuaian pemohon yang memohon untuk diterima 

masuk dalam Pasaran LEAP. 
 

(2) Dalam menilai sama ada pemohon sesuai untuk penyenaraian, Penasihat yang Diluluskan 
mesti membuat semua siasatan ketekunan wajar yang munasabah dan mempertimbangkan 
semua perkara yang berkenaan, termasuk perkara yang berikut: 

 
(a) perniagaan dan operasi pemohon, industri yang di dalamnya ia beroperasi, 

rancangan masa hadapannya, maklumat kewangan sejarah dan maklumat korporat 
lain, serta apa-apa isu yang berkaitan dengan operasi pemohon; 

 
(b) sama ada rekod tadbir urus korporat pemohon, pemegang syer substansial, 

pengarah dan kakitangan pengurusan utama pemohon dalam keadaan memuaskan. 
Perkara ini termasuk sama ada terdapat apa-apa tindakan terdahulu yang diambil 
terhadap pemohon atau penganjurnya oleh pihak berkuasa yang berkaitan, termasuk 
SC dan Bursa; 

 
(c) sama ada semua percanggahan kepentingan, atau percanggahan kepentingan yang 

mungkin berlaku, telah diselesaikan, disingkirkan atau dikurangkan dengan 
secukupnya. Pemohon dan Penasihat yang Diluluskannya mesti mempertimbangkan 
faktor-faktor berikut untuk menentukan sama ada timbul percanggahan kepentingan: 

 
(i) sama ada mana-mana orang yang berkepentingan (yang termasuk 

pengarah, pemegang syer utama dan ketua eksekutif) pemohon atau 
syarikat subsidiarinya mempunyai kepentingan kewangan peribadi yang 
bercanggah dengan kepentingan pemohon atau syarikat subsidiarinya; 

(ii) sama ada hubungan antara sesuatu pemegang syer utama dengan 
pemohon atau syarikat subsidiarinya boleh mengakibatkan percanggahan 
antara obligasi pemohon terhadap pemegang syer utama itu dengan 
kewajipannya terhadap kumpulan am pemegang syer; 

 
(iii) sama ada pertimbangan profesional mana-mana orang yang berkepentingan 

untuk bertindak bagi kepentingan terbaik pemohon atau syarikat 
subsidiarinya terjejas; 

 
(iv) sama ada mana-mana orang yang berkepentingan  terlibat selainnya dalam 

sesuatu aktiviti yang mengurangkan masa dan komitmen untuk mengurus 
pemohon atau syarikat subsidiarinya; dan 

 
(v) sama ada percanggahan itu signifikan berhubung dengan jenis, tahap dan 

kerumitan perniagaan pemohon atau syarikat subsidiarinya; 
 

(d) sama ada penerimaan masuk pemohon dalam Pasaran LEAP akan bercanggah 
dengan kepentingan awam; 

 
(e) sama ada pemohon telah mengadakan sistem, dasar, kawalan dan sumber yang 

mencukupi untuk mematuhi Kehendak-Kehendak ini; 
 

(f) sama ada pemohon mempunyai kawalan dalaman dan sistem pengurusan risiko 
yang mencukupi; dan 

 
(g) kecukupan penzahiran oleh pemohon. 

 
(3) Penasihat yang Diluluskan mesti melakukan, menyertai secara aktif dan menyelia persediaan 

dan proses ketekunan wajar untuk dokumen penerimaan masuk, dan mematuhi Garis 
Panduan Suruhanjaya Sekuriti Malaysia mengenai Perlakuan Ketekunan Wajar untuk 
Cadangan Korporat, jika berkenaan. 

 
(4) Jika pergantungan diletakkan pada pakar lain, Penasihat yang Diluluskan mesti mengambil 

langkah-langkah yang munasabah untuk menilai kredibiliti dan integriti pakar itu. 
Pergantungan pada pendapat pakar sepatutnya hanya dibuat selepas ketelitian dan 
pertimbangan yang sewajarnya dan selepas membuat siasatan yang sesuai. 

 
 

BAHAGIAN E – AKTIVITI SELEPAS PENYENARAIAN 
 

4.11 Membimbing perbadanan tersenarai dan pengarahnya 
 

Penasihat Berterusan yang memberikan nasihat kepada perbadanan tersenarai selepas 
penyenaraian mesti, jika berkenaan - 

 
(a) mengekalkan hubungan tetap dengan perbadanan tersenarai, termasuk sentiasa bersedia 

untuk menasihati dan membimbing perbadanan tersenarai dan para pengarahnya mengenai 
tanggungjawab dan obligasi mereka di bawah Kehendak-Kehendak ini, dan memastikan 
kepatuhan mereka secara berterusan kepada Kehendak-Kehendak ini dan semua 
perundangan dan garis panduan berkenaan yang dikeluarkan oleh pihak berkuasa 
pengawalseliaan; dan 

 
(b) menasihati perbadanan tersenarai jika perdagangan sekuriti tersenarai perbadanan 

tersenarai akan atau harus dihentikan atau digantung. 

4.12 Dokumen oleh perbadanan tersenarai 
 

(1) Penasihat Berterusan mesti menyemak mana-mana Dokumen Awam yang akan 
dikemukakan atau dizahirkan oleh perbadanan tersenarai kepada Bursa, dan surat pekeliling 
kepada pemegang sekuriti, sebelum penerbitannya, untuk memastikan kepatuhan 
perbadanan tersenarai. 

 
(2) Penasihat Berterusan mesti memastikan bahawa mana-mana Dokumen Awam yang dibuat, 

disediakan atau dikemukakan olehnya, atau apa-apa maklumat yang diberikan olehnya, 
sama ada secara sendirian atau bersesama dengan perbadanan tersenarai mematuhi 
Kehendak-Kehendak ini. 

 
4.13 Cadangan oleh perbadanan tersenarai 

 
(1) Tertakluk kepada subKaedah (3) di bawah, jika perbadanan tersenarai melaksanakan suatu 

cadangan korporat yang ditetapkan oleh Bursa sebagai memerlukan perkhidmatan 
seseorang Penasihat dan perbadanan tersenarai melantik Penasihat Berterusannya yang 
sedia ada untuk bertindak bagi pihaknya, Penasihat Berterusan itu, setelah membuat 
siasatan ketekunan wajar yang munasabah (termasuk mematuhi Garis Panduan 
Suruhanjaya Sekuriti Malaysia mengenai Perlakuan Ketekunan Wajar untuk Cadangan 
Korporat, jika berkenaan) dan setelah mempertimbangkan semua perkara yang berkaitan, 
mesti melakukan perkara berikut: 

 
(a) menilai dan berpuas hati dengan kesesuaian dan kecekapan profesional dan 

perunding lain yang terlibat dalam cadangan korporat itu; 
 

(b) menyemak dan berpuas hati dengan kecukupan penzahiran yang dinyatakan dalam 
mana-mana Dokumen Awam berkenaan dengan cadangan korporat untuk 
memastikan pematuhan dengan Kehendak-Kehendak ini; 

 
(c) memastikan bahawa pelaksanaan cadangan korporat mematuhi Kehendak-

Kehendak ini, garis panduan yang dikeluarkan oleh pihak berkuasa pengawalseliaan 
yang berkaitan dan undang-undang lain yang terpakai; dan 

 
(d) memastikan bahawa apa-apa perbezaan kesan daripada cadangan korporat kepada 

pemegang syer minoriti berbanding dengan pemegang syer lain, dizahirkan dengan 
jelas dalam Dokumen Awam. 

 
(2) Penasihat yang dilantik oleh perbadanan tersenarai untuk apa-apa cadangan korporat yang 

ditetapkan oleh Bursa sebagai memerlukan perkhidmatan seorang Penasihat, mesti 
mematuhi subKaedah (1) di atas dengan pengubahsuaian yang diperlukan. 

 
(3) Jika perbadanan tersenarai melantik Penasihat yang lain untuk melaksanakan cadangan 

korporat semasa Tempoh Nasihat, Penasihat Berterusan itu tidak dikehendaki mematuhi 
subKaedah (1) di atas. 

 
 

BAHAGIAN F – MENAMATKAN PERKHIDMATAN PEMBERIAN NASIHAT ATAU 
PENYINGKIRAN DARIPADA DAFTAR PENASIHAT 

 
4.14 Penyingkiran Penasihat daripada Daftar Penasihat  

 
(1) Bursa boleh menyingkirkan seseorang Penasihat daripada Daftar Penasihat dalam hal 

keadaan yang berikut:  
 

(a) atas permintaan Penasihat;  
 

(b) jika Penasihat gagal mematuhi Kehendak-Kehendak ini; atau  

(c) pada pendapat Bursa, penyingkiran itu adalah demi kepentingan awam atau Bursa. 
 

(2) Entiti yang disingkirkan menurut Kaedah 4.14 ini akan tetap bertanggungjawab di bawah 
Kehendak-Kehendak ini terhadap semua tindakan, perlakuan, peninggalan atau pelanggaran 
olehnya semasa tempoh pelantikannya sebagai Penasihat. 

 
(3) Penasihat yang Diluluskan yang tidak dapat memenuhi kriteria kelayakan kerana Orang  

Berkelayakan telah berhenti bekerja sepenuh masa untuk Penasihat yang Diluluskan, mesti 
memberitahu Bursa secara bertulis dengan segera. 

 
(4) Jika Penasihat yang Diluluskan tidak dapat memenuhi kriteria kelayakan dalam Kaedah 4.02 

selepas penerimaan masuk ke dalam Daftar Penasihat, Penasihat yang Diluluskan akan 
diberikan tempoh tangguh selama 3 bulan untuk memenuhi kehendak-kehendak itu. Selepas 
tempoh tangguh itu, Penasihat yang Diluluskan tidak akan dibenarkan untuk mengemukakan 
permohonan kepada Bursa jika ia masih tidak dapat memenuhi kriteria kelayakan yang 
dinyatakan dalam Kaedah 4.02. 

 
4.15 Penghentian aktiviti  

 
Jika entiti tidak lagi didaftarkan dalam Daftar Penasihat atas apa-apa alasan termasuk pemberhentian 
secara sukarela atau penyingkiran oleh Bursa, entiti itu mesti, melainkan jika diarahkan sebaliknya 
oleh Bursa, dengan serta-merta memberhentikan semua aktiviti penyenaraian dan selepas 
penyenaraian berhubung dengan perbadanan tersenarai. 

 
 

BAHAGIAN G – KAEDAH-KAEDAH YANG MENGAWAL PERBADANAN TERSENARAI SEMASA 
BERURUSAN DENGAN PENASIHAT 

 
4.16 Pelantikan Penasihat untuk menjalankan cadangan  

 
Jika perbadanan tersenarai melantik seorang Penasihat yang lain untuk melaksanakan cadangan 
korporat yang ditetapkan oleh Bursa sebagai memerlukan perkhidmatan seorang Penasihat semasa 
Tempoh Nasihat, perbadanan tersenarai mesti mendapatkan persetujuan bertulis daripada Penasihat 
Berterusannya yang sedia ada terlebih dahulu untuk pelantikan tersebut, dan persetujuan tersebut 
tidak boleh ditahan secara tidak munasabah oleh Penasihat Berterusan sedia ada. 

 
4.17 Berurusan dan perundingan dengan Penasihat Berterusan 

 
(1) Perbadanan tersenarai mesti berunding dan mendapatkan nasihat Penasihat Berterusannya 

tepat pada masanya dalam hal keadaan berikut:  
 

(a) jika ia mempertimbangkan suatu cadangan korporat atau transaksi, yang jika 
dilaksanakan, akan menghendaki suatu perbadanan tersenarai, sekurang-
kurangnya, supaya mengumumkan cadangan atau transaksi itu kepada Bursa; 

 
(b) jika ia mempertimbangkan suatu terbitan baharu sekuriti; 

 
(c) jika ia mempertimbangkan suatu perubahan kepada penggunaan hasil yang 

diperoleh oleh perbadanan tersenarai daripada penerbitan sekuriti yang menyimpang 
sebanyak 25% atau lebih daripada penggunaan asal hasil; atau 

 
(d) dalam hal keadaan lain yang boleh ditentukan oleh Bursa.  

 
(2) Perbadanan tersenarai mesti mengambil kira nasihat Penasihat Berterusannya dalam 

mempertimbangkan cadangan atau transaksi yang disebut dalam subKaedah (1) di atas.  

4.18 Semakan Dokumen Awam 
 

(1) Perbadanan tersenarai mesti memastikan bahawa Penasihatnya menyemak mana-mana 
Dokumen Awam yang akan dikemukakan atau dizahirkan oleh perbadanan tersenarai 
kepada Bursa, bagi memastikan pematuhan dengan Kehendak-Kehendak ini. 

 
(2) Semasa Tempoh Nasihat, perbadanan tersenarai mesti menyertakan suatu pernyataan 

bahawa penerimaan masuknya dalam Pasaran LEAP telah dinasihati oleh Penasihat yang 
Diluluskan dalam semua Dokumen Awamnya.  Pernyataan ini mesti dibuat dalam cetakan 
bersaiz tidak lebih kecil daripada teks utama dan ditempatkan pada muka depan Dokumen 
Awam itu. 

 
4.19 Pemberian maklumat dan bantuan kepada Penasihat 

 
Perbadanan tersenarai mesti memberikan semua bantuan yang munasabah dan diperlukan kepada 
Penasihatnya untuk membolehkan Penasihat melaksanakan obligasinya di bawah Kehendak-
Kehendak ini, termasuk: 

 
(a) memberikan Penasihatnya, tepat pada masanya, semua maklumat yang berkenaan yang 

dimiliki oleh perbadanan tersenarai; 
 

(b) memberikan Penasihatnya akses kepada semua maklumat, buku, rekod, kakitangan dan 
premisnya; 

 
(c) memberitahu Penasihatnya dengan segera mengenai apa-apa perubahan maklumat atau 

status yang penting apabila ia menyedari perubahan tersebut; dan 
 

(d) memastikan bahawa para pengarah, subsidiari, pekerja dan jika mungkin, pemegang syer 
substansial, syarikat bersekutu atau mana-mana pihak lain yang berkaitan bagi perbadanan 
tersenarai, memberikan bantuan dan kerjasama kepada Penasihatnya. 

 
 

[Bab tamat] 

BAB 5 TERBITAN BAHARU SEKURITI 
 
 

BAHAGIAN A – AM 
 

5.01 Pengenalan 
 

Bab ini menyatakan kehendak-kehendak dan prosedur yang mesti dipatuhi oleh perbadanan tersenarai, 
bagi apa-apa terbitan baharu sekuriti. 

 
 

BAHAGIAN B – KEHENDAK-KEHENDAK AM BAGI TERBITAN BAHARU SEKURITI 
 

5.02 Kehendak-kehendak am 
 

Bahagian ini terpakai kepada semua terbitan baharu sekuriti oleh perbadanan tersenarai seperti 
penempatan, terbitan hak, terbitan bonus dan penerbitan sekuriti boleh tukar, jika berkenaan. 

 
5.03 Penggunaan wang yang dibayar, menurut penerbitan baharu sekuriti, ke dalam akaun 

amanah 
 

Perbadanan tersenarai mesti memastikan bahawa semua wang yang diterima daripada mana-mana 
pelabur atau pemegang sekuriti menurut suatu penerbitan baharu sekuriti mesti ditempatkan dalam 
Akaun Amanah mengikut Kaedah 3.10(1). 

 
5.04 Mandat am bagi terbitan sekuriti 

 
(1) Perbadanan tersenarai mestilah mendapatkan kelulusan pemegang syer terlebih dahulu untuk 

menerbitkan syer atau sekuriti boleh tukar melainkan jika pemegang syer telah, melalui 
ketetapan dalam sesuatu mesyuarat agung, memberikan suatu mandat am kepada pengarah 
perbadanan tersenarai itu, sama ada secara tidak bersyarat atau tertakluk kepada apa-apa 
syarat sebagaimana yang ditentukan dalam ketetapan itu, untuk menerbitkan syer atau sekuriti 
boleh tukar yang lain. 

 
(2) Dalam mendapatkan mandat am pemegang syer untuk sesuatu penerbitan syer atau sekuriti 

boleh tukar, perbadanan tersenarai itu mesti memastikan bahawa bilangan agregat syer atau 
sekuriti boleh tukar yang diterbitkan mesti tidak melebihi 100% daripada jumlah bilangan syer 
yang diterbitkan, yang baginya bilangan agregat syer dan sekuriti boleh tukar yang diterbitkan, 
selain secara pro rata kepada pemegang syer sedia ada, mestilah tidak melebihi 50% daripada 
jumlah bilangan syer yang diterbitkan. 

 
(3) Perbadanan tersenarai boleh menerbitkan syer atau sekuriti boleh tukar kepada seorang 

pengarah, pemegang syer utama atau ketua eksekutif perbadanan tersenarai atau orang yang 
berhubungan dengan mereka (“pihak berkepentingan”) di bawah suatu mandat am secara 
bukan pro rata, dengan syarat bahawa – 

 
(a) mandat am itu membenarkan secara nyata penerbitan syer atau sekuriti boleh tukar 

kepada pihak berkepentingan; 
 

(b) bilangan agregat syer atau sekuriti boleh tukar yang diterbitkan kepada pihak  
berkepentingan mestilah tidak melebihi 10% daripada jumlah bilangan syer yang 
diterbitkan; dan 

 
(c) penerbitan syer atau sekuriti boleh tukar tersebut diluluskan oleh lembaga pengarah 

dan dilakukan demi kepentingan terbaik perbadanan tersenarai itu. 

(4) Jika perbadanan tersenarai itu ingin mendapatkan mandat am daripada pemegang syernya 
menurut subKaedah (1) di atas, pernyataan yang disertakan dengan ketetapan yang 
dicadangkan mesti, sekurang-kurangnya, mengandungi maklumat yang berkaitan dengan 
amaun hasil yang diperoleh daripada mandat terdahulu, perincian mengenai penggunaan hasil 
tersebut, tujuan dan penggunaan hasil yang dimaksudkan daripada mandat am yang ingin 
didapatkan. 

 
(5) Suatu mandat am hendaklah tetap berkuat kuasa sehingga yang lebih awal daripada perkara 

berikut: 
 

(a) apabila selesainya mesyuarat agung tahunan pertama perbadanan tersenarai itu 
berikutan kelulusan ketetapan yang di bawahnya mandat itu boleh diperbaharui, sama 
ada secara tidak bersyarat atau tertakluk kepada syarat; atau 

 
(b) ia dibatalkan atau diubah melalui ketetapan biasa pemegang syer dalam mesyuarat 

agung. 
 

5.05 Pengumuman kepada Bursa 
 

(1) Perbadanan tersenarai mesti mengumumkan kepada Bursa, suatu cadangan penerbitan 
baharu sekuriti, dan memasukkan maklumat yang dinyatakan dalam Lampiran 5A dalam 
pengumumannya. 

 
(2) Jika perbadanan tersenarai melaksanakan penerbitan dan penempatan sekuriti secara 

berperingkat dalam suatu tempoh masa, perbadanan tersenarai itu mesti, selepas penempatan 
sekuriti itu, dengan segera mengumumkan kepada Bursa, bilangan dan harga terbitan sekuriti 
itu. 

 
5.06 Surat pekeliling 

 
Perbadanan tersenarai mesti memasukkan maklumat yang mencukupi dalam surat pekeliling yang 
akan semunasabahnya dijangka terdapat dalam jenis surat pekeliling itu oleh pemegang syer, bagi 
maksud membuat keputusan termaklum berkenaan dengan terbitan baharu sekuriti, termasuk 
maklumat yang dinyatakan dalam Lampiran 5A. 

 
5.07 Penyenaraian sekuriti baharu 

 
(1) Perbadanan tersenarai mesti mengemukakan suatu permohonan penyenaraian di bawah Bab 

ini, kepada Bursa melalui Penasihat. 
 

(2) Perbadanan tersenarai dan Penasihatnya mesti mematuhi prosedur dan kehendak-kehendak 
penyenaraian yang berkaitan berhubung dengan suatu penerbitan baharu sekuriti, 
sebagaimana yang ditetapkan oleh Bursa. 

 
(3) Bursa mempunyai budi bicara mengenai penyenaraian terbitan baharu sekuriti pada Pasaran 

LEAP, dan boleh menolak untuk menyenaraikan sekuriti tersebut atau mengenakan apa-apa 
syarat sebagaimana yang disifatkan patut olehnya. 

 
(4) Perkara berikut menyatakan langkah-langkah dalam penyenaraian suatu terbitan baharu 

sekuriti oleh sesuatu perbadanan tersenarai, dengan ubah suaian yang perlu, sebagaimana 
yang mungkin akan terpakai: 

 
(a) perbadanan tersenarai dengan segera mengumumkan penerbitan baharu sekuriti 

kepada Bursa, setelah mendapat kelulusan lembaga pengarah perbadanan tersenarai; 
 

(b) perbadanan tersenarai mendapatkan kelulusan pemegang syer, jika dikehendaki; 
 

(c) perbadanan tersenarai menetapkan tarikh tutup buku dan tarikh hak yang berkaitan, 
jika berkenaan, dan mengumumkan tarikh tersebut kepada Bursa dengan segera; 

(d) perbadanan tersenarai memfailkan dokumen dengan Bursa, sebagaimana yang 
dinyatakan dalam borang yang ditetapkan oleh Bursa untuk penyenaraian dan sebut 
harga terbitan baharu sekuriti, sekurang-kurangnya 2 hari pasaran sebelum penerbitan 
dan pengumpukan sekuriti; 

 
(e) perbadanan tersenarai menerbitkan dan mengumpukkan sekuriti; 

 
(f) perbadanan tersenarai mengumumkan kepada Bursa, sekurang-kurangnya 1 hari 

pasaran sebelum penerimaan masuk dan sebut harga terbitan baharu sekuriti, perkara 
berikut: 

 
(i) perincian cadangan korporat; 

 
(ii) jumlah bilangan sekuriti yang diterbitkan di bawah setiap cadangan dan harga 

terbitan sekuriti, jika ada; 
 

(iii) tarikh penyenaraian dan sebut harga; dan 
 

(iv) modal syer terkini perbadanan tersenarai selepas cadangan itu, dengan 
menunjukkan bilangan sekuriti (dalam unit dan RM); dan 

 
(g) sekuriti itu diterima masuk dalam Pasaran LEAP dan disebut harga di Bursa pada hari 

pasaran seterusnya berikutan pengumuman yang dibuat di bawah subKaedah (4)(f) di 
atas. 

 
(5) Walau apa pun subKaedah (4) di atas, dalam hal penerbitan bonus sekuriti oleh sesuatu 

perbadanan tersenarai yang tidak bersyarat atas mana-mana cadangan korporat lain atau jika 
ia bersyarat atas cadangan korporat lain tetapi cadangan korporat lain itu telah diselesaikan 
atau menjadi tidak bersyarat, maka perbadanan tersenarai itu, dalam mengumumkan tarikh 
tutup buku, mesti juga mengumumkan bahawa sekuriti itu akan diterima masuk dalam Pasaran 
LEAP dan disebut harga di Bursa pada hari pasaran seterusnya selepas tarikh tutup buku. 

 
(6) Perbadanan tersenarai mesti memastikan bahawa semua penerbitan baharu sekuriti yang 

baginya penyenaraian dimohon adalah secara pengkreditan akaun sekuriti penerima 
pengumpukan dengan sekuriti tersebut. Bagi maksud ini, perbadanan tersenarai itu mesti 
memberitahu Depositori mengenai semua butir-butir yang dikehendaki oleh Depositori untuk 
membuat catatan yang sewajarnya dalam akaun sekuriti penerima pengumpukan, sekurang-
kurangnya 1 hari pasaran sebelum penerimaan masuk dan sebut harga terbitan baharu 
sekuriti. 

 
 

BAHAGIAN C – KEHENDAK-KEHENDAK YANG BERHUBUNGAN DENGAN PENEMPATAN 
 

5.08 Perincian placee 
 

Secepat yang dapat dilaksanakan selepas penempatan sekuriti dan sebelum penyenaraian terbitan 
baharu sekuriti, Penasihat perbadanan tersenarai mesti mengemukakan perincian placee dengan cara 
sebagaimana yang ditetapkan oleh Bursa. 

 
 

BAHAGIAN D – KEHENDAK-KEHENDAK YANG BERHUBUNGAN DENGAN TERBITAN HAK 
 

5.09 Kehendak-kehendak tambahan 
 
Perbadanan tersenarai boleh menjalankan suatu terbitan hak yang tidak boleh dilepaskan, dengan 
syarat bahawa bilangan agregat sekuriti yang diterbitkan mesti tidak melebihi 100% daripada jumlah 
bilangan syernya yang diterbitkan. 

5.10 Pengumuman tentang suatu terbitan hak 
 

(1) Perbadanan tersenarai mesti memberitahu, secara berasingan, pemegang syernya secara 
bertulis berkenaan dengan apa-apa pengumuman yang dibuat tentang sesuatu terbitan hak 
yang dicadangkan menurut subKaedah 5.05(1) secepat yang dapat dilaksanakan selepas 
pengumuman tersebut dibuat kepada Bursa. 

 
(2) Perbadanan tersenarai mesti, pada hari yang sama ia mengumumkan tarikh tutup bukunya 

bagi suatu terbitan hak, mengumumkan semua tarikh berkenaan lain yang penting yang 
berhubungan dengan terbitan hak itu sebagaimana yang ditetapkan oleh Bursa dari semasa 
ke semasa. Perbadanan tersenarai itu juga mesti mengumumkan dan melampirkan notis 
pengumpukan sementara dan borang langganan hak pada masa yang sama. 

 
(3) Perbadanan tersenarai mesti menggunakan ketelitian dan penilaian yang wajar apabila 

mengumumkan tarikh berkenaan yang berhubungan dengan suatu terbitan hak. Perbadanan 
tersenarai mesti dengan segera mengumumkan kepada Bursa, apa-apa perubahan kepada 
tarikh penting yang berkenaan yang diumumkan menurut subKaedah (2) di atas, dan 
menyatakan sebab bagi perubahan itu. 

 
5.11 Pengeluaran notis pengumpukan sementara 

 
Perbadanan tersenarai mesti mengeluarkan kepada orang yang berhak dalam tempoh 2 hari pasaran, 
atau apa-apa tempoh lain yang diluluskan oleh Bursa selepas tarikh tutup buku - 

 
(a) notis pengumpukan sementara; dan 

 
(b) borang langganan hak. 

 
5.12 Pengumpukan sekuriti, penghantaran notis pengumpukan dan pemfailan dokumen 

berkenaan dengan suatu terbitan hak 
 

Dalam tempoh 8 hari pasaran selepas tarikh tutup permohonan akhir bagi suatu terbitan hak atau 
tempoh lain yang ditetapkan atau dibenarkan oleh Bursa, perbadanan tersenarai mesti – 

 
(a) menerbitkan dan mengumpukkan sekuriti hak itu; 

 
(b) menghantar notis pengumpukan kepada penerima pengumpukan; dan 

 
(c) memfailkan dokumen yang dikehendaki sebagaimana yang dinyatakan dalam borang yang 

ditetapkan oleh Bursa untuk sekuriti hak itu. 
 
 

BAHAGIAN E – KEHENDAK-KEHENDAK YANG BERHUBUNGAN DENGAN SUATU TERBITAN 
BONUS 

 
5.13 Terbitan bonus 

 
(1) Perbadanan tersenarai yang berniat untuk menjalankan suatu terbitan bonus mesti berunding 

dengan Bursa, sebelum membuat apa-apa pengumuman kepada Bursa mengenai perkara 
tersebut. Perundingan dengan Bursa boleh dilakukan dengan atau tanpa Penasihat. 

 
(2) Jika perbadanan tersenarai menjalankan sesuatu terbitan bonus secara permodalan, ia mesti 

memastikan bahawa ia mempunyai rizab yang mencukupi untuk meliputi terbitan permodalan. 

5.14 Kedudukan sekuriti terbitan bonus 
 

Sekuriti terbitan bonus mesti berada pada kedudukan pari passu dalam semua keadaan dengan sekuriti 
sedia ada dalam kelas yang sama apabila disenaraikan. 

 
 

BAHAGIAN F – KEHENDAK-KEHENDAK YANG BERHUBUNGAN DENGAN SUATU TERBITAN 
SEKURITI BOLEH TUKAR 

 
5.15 Sekuriti boleh tukar 

 
(1) Perbadanan tersenarai mesti mengumumkan kepada Bursa, suatu cadangan penerbitan 

baharu sekuriti boleh tukar, dan memasukkan maklumat yang dinyatakan dalam Lampiran 5A 
dalam pengumumannya. 

 
(2) Sebelum sesuatu penerbitan sekuriti boleh tukar, perbadanan tersenarai mesti memfailkan 

dokumen dengan Bursa untuk penyenaraian dan sebut harga sekuriti yang akan diterbitkan 
menurut penukaran sekuriti boleh tukar, sebagaimana yang dinyatakan dalam bentuk yang 
ditetapkan oleh Bursa. 

 
5.16 Penyenaraian sekuriti yang timbul daripada penukaran 

 
(1) Perbadanan tersenarai mesti mengumumkan kepada Bursa, apabila berlakunya penukaran 

sekuriti boleh tukar, bahawa ia telah menerbitkan sekuriti itu. 
 

(2) Sekuriti yang diterbitkan menurut penukaran sekuriti boleh tukar akan diterima masuk dalam 
Pasaran LEAP dan disebut harga di Bursa pada hari pasaran seterusnya berikutan 
pengumuman yang dibuat dalam subKaedah (1) di atas. 

 
5.17 Bilangan maksimum syer baharu yang dibenarkan daripada pelaksanaan waran 

 
Perbadanan tersenarai mesti memastikan bahawa bilangan syer baharu yang akan timbul daripada 
semua waran yang belum dilaksanakan, apabila dilaksanakan, tidak melebihi 50% daripada jumlah 
bilangan syer yang diterbitkan bagi perbadanan tersenarai itu (sebelum pelaksanaan waran) pada 
setiap masa. 

 
5.18 Surat ikatan pol dan surat ikatan amanah 

 
Suatu surat ikatan pol atau surat ikatan amanah tidak boleh memasukkan apa-apa peruntukan bagi 
pelanjutan atau pemendekan tempoh sekuriti boleh tukar itu. 

 
5.19 Tiada pengubahan atau penyelarasan kepada terma 

 
Perbadanan tersenarai mesti memastikan bahawa tiada pengubahan atau penyelarasan dibuat kepada 
terma sekuriti boleh tukar semasa tempoh sekuriti, melainkan jika pengubahan atau penyesuaian itu 
diperuntukkan dengan jelas dalam surat ikatan pol atau surat ikatan amanah yang mentadbir sekuriti 
itu. 

 
5.20 Pengumpukan sekuriti, penghantaran notis pengumpukan dan pemfailan dokumen 

berkenaan dengan penukaran atau pelaksanaan 
 

Dalam tempoh 8 hari pasaran selepas tarikh penerimaan suatu borang langganan berserta dengan 
bayaran yang diperlukan atau apa-apa tempoh lain yang mungkin ditetapkan atau dibenarkan oleh 
Bursa, perbadanan tersenarai mesti - 

 
(a) menerbitkan dan/atau mengumpukkan sekuriti yang timbul daripada penukaran atau 

pelaksanaan sekuriti boleh tukar; 

(b) menghantar notis pengumpukan kepada pemegang sekuriti boleh tukar itu; dan 
 

(c) memfailkan dokumen yang dikehendaki sebagaimana yang dinyatakan dalam borang yang 
ditetapkan oleh Bursa untuk sekuriti tersebut. 

 
[Bab tamat] 

Lampiran 5A  

Kandungan pengumuman dan surat pekeliling kepada pemegang sekuriti bagi terbitan baharu 
sekuriti 

 
 

LAMPIRAN 5A 
 

Kandungan pengumuman dan surat pekeliling kepada pemegang sekuriti berhubung dengan 
terbitan baharu sekuriti 
(Kaedah-Kaedah 5.05(1), 5.06 dan 5.15(1)) 

 
(1) Bilangan dan jenis sekuriti yang akan diterbitkan. Dalam suatu penerbitan sekuriti boleh tukar, 

terma sekuriti boleh tukar, jika ada. 
 

(2) Kedudukan terbitan baharu sekuriti dan sama ada penyenaraian akan dimohon. 
 

(3) Harga terbitan bagi terbitan baharu sekuriti, asas untuk menentukan harga terbitan dan 
justifikasi bagi penetapan harga. 

 
(4) Orang yang kepadanya terbitan baharu sekuriti akan diumpukkan atau diterbitkan. 

 
(5) Suatu perihalan penggunaan yang dicadangkan untuk jumlah amaun dana yang akan 

didapatkan daripada penerbitan sekuriti, termasuk rangka masa yang dicadangkan bagi 
penggunaan yang dicadangkan tersebut, jika berkenaan. 

 
(6) Kesan penerbitan baharu sekuriti terhadap - 

 
(a) modal syer (perlu menunjukkan kesan bagi setiap cadangan); 

 
(b) aset bersih bagi setiap syer berdasarkan penyata kewangan disatukan teraudit yang 

terkini (perlu menunjukkan kesan bagi setiap cadangan); dan 
 

(c) perolehan bagi setiap syer kumpulan. 
 

(7) Kelulusan yang dikehendaki untuk penerbitan baharu itu. 
 

(8) Sama ada pengarah, pemegang syer utama atau orang yang berhubungan dengannya 
mempunyai apa-apa kepentingan, langsung atau tidak langsung, dalam terbitan itu. 

 
(9) Dalam hal terbitan bonus - 

 
(a) perincian rizab yang akan dipermodalkan untuk terbitan bonus; dan 

 
(b) pernyataan bahawa rizab yang dikehendaki untuk permodalan terbitan bonus 

mematuhi Kaedah 5.13(2). 
 

(10) Jika penerbitan sekuriti atau hasil digunakan untuk pemerolehan aset atau kepentingan, dan 
pemerolehan tersebut termasuk dalam lingkungan Bab 7 Kehendak-Kehendak ini dan 
pengumuman dikehendaki menurut Bab 7 Kehendak-Kehendak ini, maklumat relevan 
mengenai transaksi itu sebagaimana yang dikehendaki di bawah Lampiran 7A Kehendak-
Kehendak ini. 

 
(11) Apa-apa maklumat lain yang perlu untuk pemegang sekuriti dan pelabur membuat keputusan 

pelaburan yang tepat. 
 

[Lampiran tamat] 

BAB 6 OBLIGASI PENYENARAIAN BERTERUSAN 
 
 

BAHAGIAN A – AM 
 

6.01 Pengenalan 
 

Bab ini menyatakan obligasi penyenaraian berterusan, termasuk kehendak-kehendak penzahiran 
berterusan yang mesti dipatuhi oleh perbadanan tersenarai, sebagai tambahan kepada obligasi lain 
yang dinyatakan dalam Kehendak-Kehendak ini. 

 
 

BAHAGIAN B – OBLIGASI PENYENARAIAN BERTERUSAN 
 

6.02 Penasihat Berterusan semasa Tempoh Nasihat 
 
(1) Perbadanan tersenarai mesti mematuhi Kaedah 3.12 dalam mendapatkan dan mengekalkan 

perkhidmatan sesuatu Penasihat Berterusan semasa Tempoh Nasihat. 
 
(2) Bursa hendaklah menggantung perdagangan dalam sekuriti sesuatu perbadanan tersenarai 

yang gagal mematuhi subKaedah (1) di atas selepas 3 bulan dari tarikh pengumuman 
peletakan jawatan atau penamatan Penasihat Berterusannya. Bursa boleh membatalkan 
penyenaraian perbadanan tersenarai itu daripada Pasaran LEAP jika ia masih belum 
mendapatkan pengganti bagi Penasihat Berterusan pada akhir tempoh 3 bulan selepas 
penggantungan itu. 

 
6.03 Aku janji pengarah 

 
Perbadanan tersenarai mesti memastikan bahawa setiap pengarah perbadanan tersenarai memberi 
kepada Bursa tidak lewat daripada 14 hari selepas pelantikannya, suatu aku janji dalam bentuk 
sebagaimana yang ditetapkan oleh Bursa. 

 
6.04 Kelulusan pemegang sekuriti 

 
Sekiranya transaksi atau cadangan korporat menghendaki kelulusan pemegang sekuriti menurut 
Kehendak-Kehendak ini, perbadanan tersenarai tidak boleh membuat atau melaksanakan transaksi 
atau cadangan korporat itu melainkan jika: 

 
(a) pembuatan transaksi atau cadangan korporat itu dilakukan tertakluk kepada kelulusan 

pemegang sekuriti; atau 
 

(b) pelaksanaan transaksi atau cadangan korporat itu telah diluluskan oleh pemegang sekuriti. 
 

6.05 Fungsi lembaga pengarah 
 

Sebagai tambahan kepada kewajipan pengarah di bawah undang-undang, lembaga pengarah sesuatu 
perbadanan tersenarai mesti, antara lain, menyempurnakan fungsi berikut: 

 
(a) memastikan bahawa perbadanan tersenarai itu mempunyai prosedur, dasar dan kawalan yang 

mencukupi untuk memastikan pematuhan Kehendak-Kehendak ini; 
 

(b) memastikan bahawa diadakan kawalan dalaman dan sistem pengurusan risiko yang 
mencukupi, termasuk kawalan yang mencukupi dalam pemantauan transaksi atau kelakuan 
yang menimbulkan persoalan mengenai integriti pihak pengurusan atau menimbulkan situasi 
percanggahan kepentingan dalam perbadanan tersenarai atau kumpulan itu, seperti transaksi 
pihak yang berkaitan; dan 

 
(c) mengkaji semula dan meluluskan penyata kewangan sebelum mengeluarkannya kepada orang 

awam dan pemegang sekuriti. 

6.05A Pencegahan rasuah dan pemberian maklumat 
 

Perbadanan tersenarai dan lembaga pengarahnya mesti memastikan bahawa perkara berikut diadakan 
dan dikekalkan untuk perbadanan tersenarai itu dan kumpulan syarikatnya: 

 
(a) dasar dan prosedur mengenai pencegahan rasuah yang, sekurang-kurangnya, berpandukan 

Garis Panduan Tatacara Mencukupi yang dikeluarkan menurut seksyen 17A(5) Akta 
Suruhanjaya Pencegahan Rasuah Malaysia 2009; dan 

 
(b) dasar dan prosedur mengenai pemberian maklumat. 

 
6.06 Perniagaan teras 

 
(1) Perbadanan tersenarai mesti, pada setiap masa, mempunyai sesuatu perniagaan teras yang 

boleh dikenal pasti dengan jelas. 
 

(2) Jika perbadanan tersenarai tidak mempunyai sesuatu perniagaan teras yang boleh dikenal 
pasti dengan jelas, maka perbadanan tersenarai itu mesti membuat suatu pengumuman 
kepada Bursa selepas rundingan dengan Bursa, dan dalam tempoh 9 bulan dari tarikh 
pengumuman itu - 

 
(a) memperoleh suatu perniagaan teras baharu dan mematuhi Kaedah 7.07 Kehendak-

Kehendak ini berkaitan dengan suatu perubahan yang signifikan dalam haluan 
perniagaan atau dasar; atau 

 
(b) memohon kepada Bursa untuk penarikan balik penyenaraian. 

 
(3) Bursa boleh menggantung perdagangan sekuriti perbadanan tersenarai itu dan menyahsenarai 

perbadanan tersenarai itu jika ia gagal mematuhi mana-mana bahagian obligasinya dalam 
subKaedah (2) di atas atau jika pemerolehan suatu perniagaan teras baharu olehnya ditolak 
oleh Bursa. Bursa boleh menghendaki supaya suatu tawaran-keluar yang munasabah dibuat 
kepada pemegang sekuritinya, jika hal keadaan mewajarkannya, termasuk jika perbadanan 
tersenarai itu berada dalam kedudukan aset bersih, sebelum penyahsenaraian perbadanan 
tersenarai tersebut. 

 
 

BAHAGIAN C – PENZAHIRAN BERTERUSAN 
 

6.07 Dasar penzahiran korporat 
 

Perbadanan tersenarai mesti mematuhi dasar penzahiran korporat berikut: 
 

(a) penzahiran serta-merta maklumat material sebagaimana yang dinyatakan dalam Kaedah 6.08 
di bawah; 

 
(b) penzahiran yang teliti dan tidak memilih berkenaan dengan maklumat material kepada orang 

awam; 
 

(c) penjelasan, pengesahan atau penafian serta-merta berkenaan dengan apa-apa khabar angin 
atau laporan, benar atau palsu, yang mengandungi maklumat material, selepas membuat 
siasatan yang sewajarnya; 

 
(d) penyiasatan tentang sebab bagi apa-apa pergerakan harga yang luar biasa, aktiviti 

perdagangan yang luar biasa, atau kedua-duanya, berkenaan dengan sekuriti perbadanan 
tersenarai itu, dan penzahiran serta-merta kepada Bursa mengenai dapatannya dengan 
sewajarnya; dan 

(e) mengelakkan diri daripada apa-apa aktiviti penzahiran promosi dalam apa-apa bentuk yang 
mungkin mengelirukan pelabur atau menyebabkan pergerakan harga dan aktiviti perdagangan 
yang tidak wajar dalam sekuriti perbadanan tersenarai itu. 

 
6.08 Penzahiran maklumat material 

 
(1) Perbadanan tersenarai mesti menzahirkan kepada orang awam apa-apa maklumat yang 

dianggap material, sekiranya ia semunasabahnya dijangka mempunyai kesan material 
terhadap - 

 
(a) harga, nilai atau aktiviti pasaran apa-apa sekuriti perbadanan tersenarai; atau 

 
(b) keputusan pemegang sekuriti atau pelabur dalam menentukan pilihan tindakannya. 

 
(2) Tanpa mengehadkan keluasan makna subKaedah (1) di atas, maklumat material boleh 

termasuk maklumat yang - 
 

(a) melibatkan aset dan liabiliti, perniagaan, keadaan kewangan atau prospek perbadanan 
tersenarai; 

 
(b) berhubung dengan urusan dengan pekerja, pembekal, pelanggan dan lain-lain; atau 

 
(c) berhubung dengan apa-apa peristiwa yang memberikan kesan kepada pencairan 

semasa atau pencairan yang mungkin berlaku terhadap hak atau kepentingan sekuriti 
perbadanan tersenarai. 

 
6.09 Memantau aktiviti pasaran dan membuat pengumuman 

 
(1) Perbadanan tersenarai boleh, dalam hal keadaan luar biasa, mengelakkan diri buat sementara 

waktu daripada penzahiran maklumat material secara awam, dengan syarat bahawa 
kerahsiaan sepenuhnya dikekalkan. Jika maklumat material ditahan, perbadanan tersenarai itu 
mesti mengelakkan diri daripada menangguhkan penzahiran selama suatu tempoh masa yang 
tidak munasabah kerana tidak mungkin kerahsiaan boleh dikekalkan melewati suatu tempoh 
masa yang singkat. 

 
(2) Hal keadaan luar biasa yang dalamnya penzahiran boleh ditahan adalah terhad dan 

merupakan suatu pengecualian yang tidak kerap kepada kehendak biasa penzahiran awam 
serta-merta, seperti jika fakta berada dalam keadaan berubah-ubah atau jika undang-undang 
melarang penzahiran maklumat tersebut dan perbadanan tersenarai itu dapat mengekalkan 
kerahsiaan maklumat tersebut. 

 
(3) Semasa tempoh penahanan maklumat material mengikut subKaedah-Kaedah (1) dan (2) di 

atas, perbadanan tersenarai mesti memastikan bahawa ia memantau aktiviti pasaran 
sekuritinya dengan teliti. Perbadanan tersenarai mesti dengan segera mengumumkan 
maklumat yang ditahan, kepada Bursa, dalam hal keadaan berikut: 

 
(a) terdapat aktiviti pasaran luar biasa berkenaan dengan sekuriti perbadanan tersenarai 

itu; 
 

(b) khabar angin atau laporan berkenaan dengan maklumat itu telah timbul; atau 
 

(c) terdapat tanda bahawa perdagangan orang dalam mungkin berlaku. 
 

6.10 Piawaian penzahiran untuk pengumuman dan surat pekeliling 
 

(1) Perbadanan tersenarai mesti memastikan bahawa setiap pengumuman kepada Bursa dan 
apa-apa surat pekeliling yang dikeluarkan kepada pemegang sekuriti perbadanan tersenarai - 

(a) adalah berfakta, jelas, tidak kabur, tepat, ringkas dan mengandungi maklumat yang 
mencukupi untuk membolehkan pemegang sekuriti dan pelabur membuat keputusan 
pelaburan termaklum; 

 
(b) tidak palsu, mengelirukan atau memperdayakan; 

 
(c) adalah seimbang, adil dan tidak terdapat apa-apa peninggalan fakta material; 

 
(d) mengelakkan penggunaan bahasa yang terlalu teknikal, dan seboleh-bolehnya 

dinyatakan  dalam bahasa yang dapat difahami oleh orang biasa; 
 

(e) menerangkan, jika akibat atau kesan maklumat mengenai prospek masa hadapan 
perbadanan tersenarai itu tidak boleh dinilai, mengapa perkara ini sebegitu; 

 
(f) tidak mengandungi apa-apa bahasa yang bersifat menghasut, fitnah atau 

mencemarkan nama orang lain; dan 
 

(g) berhubung dengan sesuatu pengumuman mengenai sasaran dalaman, bahawa 
maklumat yang dizahirkan hanyalah sasaran pengurusan dalaman atau aspirasi yang 
ditetapkan untuk dicapai oleh perbadanan tersenarai dan bukan anggaran, ramalan 
atau unjuran kewangan. 

 
(2) Perbadanan tersenarai mesti memastikan bahawa mana-mana anggaran, ramalan atau 

unjuran kewangan disediakan dengan asas dan andaian yang munasabah, dan disemak 
semula oleh juruaudit luar atau akauntan pelapor, mengikut mana-mana yang berkenaan, 
kecuali jika anggaran, ramalan atau unjuran kewangan dikehendaki untuk dikeluarkan dengan 
segera sebagai respons kepada laporan media. 

 
(3) Jika Penasihat dilantik oleh perbadanan tersenarai itu untuk penyediaan atau pengemukaan 

pengumuman atau surat pekeliling kepada Bursa, Penasihat tersebut juga mesti mematuhi 
subKaedah (1) atau (2) di atas, mengikut mana-mana yang berkenaan.  

 
(4) Perbadanan tersenarai atau Penasihatnya tidak melakukan pelanggaran subKaedah (1), (2) 

atau (3) di atas, mengikut mana-mana yang berkenaan, jika orang itu membuktikan bahawa - 
 

(a) dia telah membuat semua siasatan yang munasabah dalam hal keadaan itu; dan 
 

(b) selepas membuat siasatan itu, dia mempunyai alasan yang munasabah untuk 
mempercayai dan sebenarnya mempercayai, sehingga masa pengemukaan 
pengumuman itu atau pengeluaran surat pekeliling itu, bahawa pengumuman atau 
surat pekeliling itu telah memenuhi kehendak-kehendak subKaedah (1) di atas. 

 
(5) Jika mana-mana pengumuman atau surat pekeliling yang disebut dalam subKaedah (1) di atas 

telah dikemukakan kepada Bursa atau dikeluarkan, dan orang yang disebut dalam sub-
Kaedah-Kaedah (1) dan (3) di atas kemudiannya menyedari bahawa pengumuman atau surat 
pekeliling itu mungkin tidak memenuhi kehendak-kehendak subKaedah di atas, maka orang itu 
mesti dengan segera memberitahu Bursa tentang perkara itu. 

 
6.11 Pengumuman segera kepada Bursa 

 
Perbadanan tersenarai mesti dengan segera mengumumkan kepada Bursa, peristiwa yang dinyatakan 
di bawah, yang tidak lengkap: 

 
(1) apa-apa niat untuk menetapkan tarikh tutup buku dan sebabnya, dengan menyatakan tarikh 

tutup buku itu, yang mesti sekurang-kurangnya 5 hari pasaran selepas tarikh pengumuman 
kepada Bursa; 

(2) apa-apa syor, atau pengisytiharan dividen atau pengagihan. Pengumuman itu mesti 
mengandungi – 

 
(a) amaun per syer; 

 
(b) kaedah (tunai, dengan syer atau kedua-duanya); dan 

 
(c) tarikh pembayaran; 

 
(3) apa-apa keputusan untuk memanggil mesyuarat agung. Pengumuman itu mesti termasuk 

tarikh Rekod Pendeposit-Pendeposit yang dikehendaki oleh perbadanan tersenarai bagi tujuan 
menentukan sama ada pendeposit akan dianggap sebagai anggota yang berhak untuk hadir, 
bercakap dan mengundi dalam mesyuarat agung; 

 
(4) semua ketetapan yang dikemukakan dalam mesyuarat agung perbadanan tersenarai, dan 

sebaik selepas mesyuarat itu sama ada ketetapan itu dilaksanakan atau tidak; 
 

(5) apa-apa perubahan pada akhir tahun kewangan perbadanan tersenarai; 
 

(6) apa-apa perubahan pada ketua eksekutif atau keanggotaan lembaga pengarah perbadanan 
tersenarai, termasuk nama dan butiran tentang ketua eksekutif atau pengarah baharu 
perbadanan tersenarai itu; 

 
(7) apa-apa perubahan pada setiausaha syarikat atau juruaudit luar perbadanan tersenarai; 

 
(8) apa-apa notis peletakan jawatan oleh, atau penamatan, Penasihat perbadanan tersenarai itu. 

Alasan untuk peletakan jawatan atau penamatan tersebut mestilah dizahirkan; 
 

(9) apa-apa notis yang berhubungan dengan pengarah atau pemegangan syer substansial yang 
perbadanan tersenarai telah terima; 

 
(10) perkara berikut berhubung dengan penggulungan perbadanan tersenarai itu, subsidiarinya 

atau syarikat bersekutu utamanya: 
 

(a) penyampaian petisyen penggulungan; 
 

(b) perintah penggulungan yang dibuat; atau 
 

(c) permulaan penggulungan sukarela mengikut seksyen 441 Akta Syarikat; 
 

(11) pelantikan, atau apa-apa perubahan pada, seseorang penerima, pengurus atau penerima dan 
pengurus, pelikuidasi (termasuk pelikuidasi interim) atau pentadbir khas atau orang lain yang 
mempunyai sifat yang serupa ke atas perbadanan tersenarai itu, mana-mana subsidiarinya 
atau syarikat bersekutu utamanya atau mana-mana bahagian harta perbadanan tersenarai itu 
atau mana-mana subsidiarinya atau syarikat bersekutu utamanya, 

 
(12) pemerolehan perintah mahkamah yang menghalang prosiding terhadap perbadanan 

tersenarai atau mana-mana subsidiarinya atau syarikat bersekutu utamanya; 
 

(13) apa-apa skim kompromi, perkiraan, penggabungan atau pembentukan semula; 
 

(14) apa-apa perubahan pada penggunaan hasil yang didapatkan oleh perbadanan tersenarai 
daripada penerbitan sekuriti yang melencong sebanyak 25% atau lebih daripada penggunaan 
asal hasil; 

 
(15) suatu pembahagian kecil syer atau penyatuan oleh perbadanan tersenarai itu; 

(16) apa-apa pelencongan sebanyak 25% atau lebih antara keuntungan atau kerugian selepas 
cukai dan kepentingan minoriti yang dinyatakan dalam penyata kewangan tidak teraudit yang 
diumumkan dengan penyata kewangan teraudit, dengan memberikan penjelasan tentang 
pelencongan itu dan penyelarasan pelencongan itu; 

 
(17) apa-apa pendapat yang diubah suai atau ketakpastian material yang berhubung dengan usaha 

berterusan dalam laporan juruaudit luar, dengan memberikan perincian penuh tentang 
pendapat yang diubah suai atau ketakpastian material berhubung dengan usaha berterusan 
itu; 

 
(18) apa-apa perubahan kawalan dalam perbadanan tersenarai; 

 
(19) apa-apa maklumat berhubung dengan pengambilalihan yang dicadangkan atau tawaran 

pengambilalihan yang dikehendaki untuk diumumkan menurut Kod Pengambilalihan dan 
Percantuman dan suatu pernyataan mengenai sama ada ia merupakan niat pembuat tawaran 
untuk mengekalkan status penyenaraian perbadanan tersenarai itu; 

 
(20) apa-apa pempelbagaian material yang dicadangkan dalam operasi yang dijalankan oleh 

perbadanan tersenarai itu; 
 

(21) apa-apa perubahan dalam alamat berdaftar atau alamat perniagaan perbadanan tersenarai itu. 
 

6.12 Penyata kewangan separuh tahun 
 

Perbadanan tersenarai mesti mengumumkan kepada Bursa penyata kewangan separuh tahunnya, 
yang mesti termasuk maklumat yang dinyatakan dalam Bahagian A Lampiran 6A, dalam tempoh 2 
bulan selepas akhir tempoh kewangan yang berkaitan. 

 
6.13 Penyata kewangan teraudit tahunan 

 
Perbadanan tersenarai mesti mengumumkan kepada Bursa penyata kewangan teraudit tahunannya, 
bersama dengan maklumat yang dinyatakan dalam Bahagian B Lampiran 6A, serta laporan-laporan 
juruaudit dan pengarah, dalam tempoh 4 bulan dari akhir tahun kewangannya. 

 
6.14 Penggantungan atau penyahsenaraian atas sebab ketakpatuhan 

 
(1) Perbadanan tersenarai mesti mematuhi rangka masa yang dinyatakan dalam Kaedah-Kaedah 

6.12 dan 6.13 di atas atau apa-apa lanjutan masa yang diberikan oleh Bursa (“Rangka Masa 
yang Berkaitan”). 

 
(2) Sekiranya perbadanan tersenarai menyedari atau mempunyai apa-apa alasan untuk 

mempercayai bahawa ia tidak akan dapat mengumumkan penyata kewangan separuh 
tahunnya atau penyata kewangan teraudit tahunannya, mengikut mana-mana yang berkenaan, 
(“Penyata Kewangan tertunggak”) dalam Rangka Masa yang Berkaitan, ia mesti 
mengumumkan perkara ini kepada Bursa dengan serta-merta atau dalam mana-mana 
keadaan, sebelum akhir Rangka Masa yang Berkaitan. Pengumuman itu mesti termasuk 
maklumat berikut: 

 
(a) alasan bagi kegagalan untuk mengumumkan Penyata Kewangan tertunggak dalam 

Rangka Masa yang Berkaitan; 
 

(b) suatu pernyataan bahawa penggantungan perdagangan akan dilaksanakan pada hari 
pasaran ke-6 selepas akhir Rangka Masa yang Berkaitan, dengan menyatakan tarikh 
penggantungan; dan 

 
(c) langkah-langkah yang akan diambil dan tarikh jangkaan bagi pengumuman Penyata 

Kewangan tertunggak. 

(3) Perbadanan tersenarai itu mesti mengumumkan status atau kemajuan langkah-langkah yang 
diambil dan tarikh yang dijangka bagi pengumuman Penyata Kewangan tertunggak pada atau 
sebelum hari pasaran terakhir setiap bulan berikutan akhir Rangka Masa yang Berkaitan 
sehingga pengumuman Penyata Kewangan tertunggak. 

 
(4) Sekiranya perbadanan tersenarai gagal mengumumkan Penyata Kewangan tertunggak dalam 

tempoh 5 hari pasaran selepas akhir Rangka Masa yang Berkaitan, sebagai tambahan kepada 
apa-apa tindakan penguatkuasaan yang boleh diambil oleh Bursa, Bursa hendaklah 
menggantung perdagangan sekuriti perbadanan tersenarai itu pada hari pasaran ke-6 selepas 
Rangka Masa yang Berkaitan. Penggantungan itu akan tamat pada hari pasaran berikutnya 
selepas pengumuman Penyata Kewangan tertunggak melainkan jika ditentukan sebaliknya 
oleh Bursa. 

 
(5) Sekiranya perbadanan tersenarai tidak mengumumkan Penyata Kewangan tertunggak dalam 

tempoh 6 bulan dari tarikh tamat Rangka Masa yang Berkaitan, sebagai tambahan kepada apa-
apa tindakan penguatkuasaan yang boleh diambil oleh Bursa, Bursa hendaklah memulakan 
prosedur penyahsenaraian terhadap perbadanan tersenarai itu. 

 
6.15 Skim kompromi, perkiraan, penggabungan, pembentukan semula, pembahagian kecil 

atau penyatuan syer atau apa-apa penerbitan baharu sekuriti 
 

Perbadanan tersenarai mesti berunding dengan Bursa jika ia berniat untuk menjalankan suatu skim 
kompromi, perkiraan, penggabungan, pembentukan semula, pembahagian kecil atau penyatuan syer 
atau mana-mana penerbitan baharu sekuriti lain yang tidak dinyatakan dalam Kehendak-Kehendak ini, 
sebelum membuat apa-apa pengumuman kepada Bursa mengenai perkara tersebut. Perundingan 
dengan Bursa boleh dilakukan dengan atau tanpa Penasihat. 

 
 

[Bab tamat] 

Lampiran 6A  

Kandungan penyata kewangan separuh tahun dan 
pengumuman penyata kewangan teraudit tahunan 

 
LAMPIRAN 6A 

 
Bahagian A 

 
Kandungan penyata kewangan separuh tahun 
(Kaedah 6.12) 

 
(1) Penyata kedudukan kewangan, suatu penyata untung rugi dan pendapatan komprehensif lain, 

suatu penyata aliran tunai, penyata mengenai perubahan dalam ekuiti dan nota-nota 
keterangan serta angka perbandingan untuk tempoh yang bersamaan pada tahun kewangan 
sejurus sebelum tahun kewangan itu (selain kunci kira-kira yang mungkin mengandungi angka 
perbandingan daripada kunci kira-kira tahun kewangan sebelumnya). 

 
(2) Analisis terperinci mengenai prestasi semua segmen operasi kumpulan, dengan menyatakan 

faktor-faktor material yang mempengaruhi perolehan atau hasil setiap segmen berbanding 
dengan tempoh yang bersamaan tahun kewangan sejurus sebelum tahun kewangan itu. 

 
(3) Ulasan penjelasan mengenai apa-apa perubahan material dalam keuntungan sebelum cukai 

bagi tempoh pelaporan semasa berbanding dengan tempoh yang bersamaan pada tahun 
kewangan sejurus sebelum tahun kewangan itu. 

 
 

(4) Prospek, termasuk faktor-faktor yang mungkin mempengaruhi prospek perbadanan tersenarai. 
 

 
Bahagian B 

 
Kandungan pengumuman untuk penyata kewangan teraudit tahunan 
(Kaedah 6.13) 

 
(1) Analisis terperinci mengenai prestasi semua segmen operasi kumpulan, dengan menyatakan 

faktor-faktor material yang mempengaruhi perolehan atau hasil setiap segmen berbanding 
dengan tahun kewangan sejurus sebelum tahun kewangan itu. 

 
(2) Ulasan penjelasan mengenai apa-apa perubahan material dalam keuntungan sebelum cukai 

bagi tahun kewangan semasa berbanding dengan tahun kewangan sejurus sebelum tahun 
kewangan itu. 

 
(3) Prospek, termasuk faktor-faktor yang mungkin mempengaruhi prospek perbadanan tersenarai. 

 
(4) Jika syarikat itu belum mengkomersialkan produk/perkhidmatannya, suatu perihalan ringkas 

mengenai status rancangan komersialisasinya. 
 

 
[Lampiran tamat] 

BAB 7 TRANSAKSI 
 
 
BAHAGIAN A – AM 

 
7.01 Pengenalan 

 
Bab ini menyatakan kehendak-kehendak yang mesti dipatuhi berkenaan dengan transaksi yang dibuat 
oleh perbadanan tersenarai atau subsidiarinya. 

 
 
BAHAGIAN B – TAKRIF 

 
7.02 Takrif 

 
Bagi maksud Bab ini, melainkan jika konteksnya menghendaki makna yang lain - 

 
(a) “aset” ertinya semua jenis aset termasuk sekuriti dan pengusahaan perniagaan; 

 
(b) “bantuan kewangan” termasuk - 

 
(i) meminjamkan atau mendahulukan wang; 

 
(ii) menjamin, menanggung rugi atau memberikan kolateral untuk suatu hutang; atau 

 
(iii) memaafkan suatu hutang, melepaskan atau mengabaikan untuk menguatkuasakan 

obligasi kewangan seseorang lain, atau mengambil alih obligasi kewangan seseorang 
lain; 

 
(c) “nilai balasan” termasuk apa-apa liabiliti yang akan ditanggung. 

 
(d) “nisbah peratusan” ertinya angka, yang dinyatakan sebagai peratusan, yang dihasilkan 

daripada setiap pengiraan berikut: 
 

(i) nilai aset yang menjadi hal perkara transaksi itu, dibandingkan dengan aset bersih 
perbadanan tersenarai; 

 
(ii) keuntungan bersih aset yang menjadi hal perkara transaksi itu, dibandingkan dengan 

keuntungan bersih yang dikaitkan dengan pemilik perbadanan tersenarai (sebelum 
pendapatan atau kerugian komprehensif lain); 

 
(iii) nilai agregat balasan yang diberikan atau diterima berhubung dengan transaksi itu, 

dibandingkan dengan aset bersih perbadanan tersenarai; atau 
 

(iv) jumlah aset yang menjadi hal perkara transaksi dibandingkan dengan jumlah aset 
perbadanan tersenarai; 

 
(e) “pemegang syer utama” termasuklah mana-mana orang yang, dalam tempoh 6 bulan sebelum 

tarikh terma transaksi dipersetujui ialah atau pernah menjadi pemegang syer utama 
perbadanan tersenarai sebagaimana yang ditakrifkan di bawah Kaedah 1.01; 

 
(f) “pengarah” mempunyai erti yang diberikan dalam seksyen 2(1) CMSA dan termasuk mana-

mana orang yang dalam tempoh 6 bulan sebelum tarikh terma transaksi dipersetujui ialah atau 
pernah menjadi - 

 
(i) seorang pengarah perbadanan tersenarai; atau 

 
(ii) seorang ketua eksekutif perbadanan tersenarai; 

(g) “pemerolehan atau pelupusan aset” termasuklah suatu opsyen untuk memperoleh atau 
melupuskan aset; 

 
(h) “pihak yang berkaitan” ertinya seseorang pengarah atau pemegang syer utama atau 

seseorang yang berhubungan dengan pengarah atau pemegang syer utama tersebut; 
 
(i) “transaksi”, berhubung dengan - 

 
(i) Bahagian D Bab ini, ertinya perolehan atau pelupusan aset oleh perbadanan tersenarai 

atau subsidiarinya, tetapi tidak termasuk transaksi yang bersifat hasil mengikut 
perjalanan biasa urusan; 

 
(ii) Bahagian D Bab ini, termasuk - 

 
(aa) perolehan, pelupusan atau pemajakan aset; 

(bb) pewujudan usaha sama; 

(cc) penyediaan bantuan kewangan; 

(dd) penyediaan atau penerimaan perkhidmatan; atau 

(ee) apa-apa transaksi atau perkiraan perniagaan yang dibuat,  
 
oleh perbadanan tersenarai atau subsidiarinya; dan 

 
(iii) Bahagian D dan E Bab ini, tidak termasuk transaksi yang dibuat antara perbadanan 

tersenarai (atau mana-mana subsidiari milik penuhnya) dengan subsidiari milik 
penuhnya; 

 
(j) “transaksi pihak yang berkaitan” ertinya transaksi yang dibuat antara perbadanan tersenarai 

atau subsidiarinya dengan pihak yang berkaitan, selain transaksi yang bersifat hasil mengikut 
perjalanan biasa urusan; 

 
 
BAHAGIAN C – PENILAIAN DAN MAKLUMAT 

 
7.03 Asas penilaian 

 
(1) Bagi tujuan menentukan asas penilaian sesuatu transaksi, perkara yang berikut terpakai: 

 
(a) dalam apa-apa perolehan atau pelupusan sekuriti, nilai itu akan ditaksir dengan 

merujuk kepada: 
 

(i) dalam hal sekuriti tidak tersenarai, nilai aset bersih yang diwakili oleh sekuriti 
tersebut; dan 

 
(ii) dalam hal sekuriti tersenarai, nilai pasaran yang diwakili oleh sekuriti tersebut; 

 
(b) dalam apa-apa perolehan atau pelupusan aset selain sekuriti, nilai akan ditaksir dengan 

merujuk nilai buku aset atau, jika sesuatu penilaian telah dijalankan bagi tujuan 
pemerolehan atau pelupusan itu, nilai pasaran aset itu; atau 

 
(c) jika balasan adalah dalam bentuk sekuriti, nilai balasan hendaklah ditentukan dengan 

merujuk sama ada nilai pasaran sekuriti tersebut atau nilai aset bersih yang diwakili 
oleh sekuriti tersebut, mengikut mana-mana yang lebih tinggi. 

 
(2) Bagi maksud pengiraan petunjuk kematanan (termasuk nisbah peratusan), yang berikut 

terpakai: 

(a) dalam hal jumlah aset, aset bersih dan nilai buku bersih aset, angka-angka seharusnya 
diambil daripada yang terbaru daripada perkara berikut: 

 
(i) penyata kewangan teraudit perbadanan tersenarai yang terkini diterbitkan atau 

diumumkan atau penyata kewangan disatukan teraudit perbadanan tersenarai, 
sekiranya perbadanan tersenarai itu mempunyai subsidiari; 

 
(ii) penyesuaian untuk mengambil kira transaksi yang disempurnakan selepas itu 

yang berkenaan dengannya maklumat yang mencukupi sudah pun dikeluarkan 
kepada pemegang syer, dan penyesuaian itu telah dikaji semula oleh juruaudit 
luar perbadanan tersenarai itu; atau 

 
(iii) penyata kedudukan kewangan dalam laporan kewangan interim terkini yang 

diterbitkan atau diumumkan, dengan syarat bahawa laporan itu telah dikaji 
semula oleh juruaudit luar perbadanan tersenarai itu; 

 
(b) dalam hal keuntungan bersih, angka-angka sebagaimana yang dinyatakan dalam 

perkara berikut: 
 

(i) penyata kewangan teraudit perbadanan tersenarai yang terkini diterbitkan atau 
diumumkan atau penyata kewangan disatukan teraudit perbadanan tersenarai, 
sekiranya perbadanan tersenarai itu mempunyai subsidiari; atau 

 
(ii) hasil 12 bulan tidak teraudit, dengan syarat bahawa hasil itu telah dikaji semula 

oleh juruaudit luar perbadanan tersenarai itu. 
 
 
BAHAGIAN D – TRANSAKSI YANG PERLU DIZAHIRKAN 

 
7.04 Kehendak bagi transaksi dengan nisbah peratusan 10% atau lebih 

 
(1) Jika mana-mana satu nisbah peratusan transaksi ialah 10% atau lebih, perbadanan tersenarai 

mesti mengumumkan transaksi itu kepada Bursa dengan seberapa segera yang mungkin 
selepas terma transaksi itu dipersetujui. Perbadanan tersenarai mesti memasukkan maklumat 
yang dinyatakan dalam Bahagian A Lampiran 7A dalam pengumuman itu. 

 
(2) SubKaedah (1) tidak terpakai bagi sesuatu transaksi yang nilai balasan bagi transaksi itu kurang 

daripada RM250,000. 
 

7.05 Kehendak bagi transaksi dengan nisbah peratusan 25% atau lebih 
 
Jika mana-mana satu nisbah peratusan sesuatu transaksi ialah 25% atau lebih, sebagai tambahan 
kepada kehendak Kaedah 7.04, maka perbadanan tersenarai mesti - 

 
(a) mengeluarkan surat pekeliling kepada pemegang syernya yang mengandungi maklumat yang 

dinyatakan dalam Bahagian A Lampiran 7A; dan 
 
(b) mengadakan mesyuarat agung dan mendapatkan kelulusan pemegang syer untuk transaksi itu. 
 
 
BAHAGIAN E – TRANSAKSI PIHAK YANG BERKAITAN 

 
7.06 Kehendak bagi transaksi pihak yang berkaitan 

 
(1) Jika mana-mana satu nisbah peratusan sesuatu transaksi pihak yang berkaitan ialah 5% atau 

lebih, maka perbadanan tersenarai mesti mengumumkan transaksi pihak yang berkaitan itu 
kepada Bursa dengan seberapa segera yang mungkin selepas terma transaksi itu dipersetujui, 
melainkan jika nilai balasan transaksi pihak yang berkaitan itu kurang daripada RM250,000. 
Perbadanan tersenarai mesti memasukkan maklumat yang dinyatakan dalam Bahagian A 
Lampiran 7A dalam pengumuman itu. 

 



PASARAN LEAP 

Bab 7 
Transaksi 

Setakat 16 Jun 2017 Halaman 704 

 

 

(2) Jika mana-mana satu nisbah peratusan transaksi pihak yang berkaitan ialah 10% atau lebih, 
maka perbadanan tersenarai itu mesti: 

 
(a) mengeluarkan surat pekeliling kepada pemegang syernya yang mengandungi 

maklumat yang dinyatakan dalam Bahagian A Lampiran 7A; dan 
 

(b) mengadakan mesyuarat agung dan mendapat kelulusan pemegang syer untuk 
transaksi itu. 

 
(3) Seseorang pengarah yang mempunyai apa-apa kepentingan, langsung atau tidak langsung 

("pengarah yang berkepentingan") mesti mengelakkan diri daripada menyertai 
pertimbangtelitian lembaga dan mengundi bagi ketetapan yang berkenaan dengan transaksi 
pihak yang berkaitan. 

 
(4) Dalam mesyuarat untuk mendapatkan kelulusan pemegang syer, seseorang pihak yang 

berkaitan yang berkepentingan dan mana-mana pemegang syer yang berkepentingan lain tidak 
boleh mengundi bagi ketetapan yang berkenaan dengan transaksi pihak yang berkaitan. 

 
(5) Pengarah yang berkepentingan dalam transaksi pihak yang berkaitan, mesti memberitahu 

lembaga pengarah perbadanan tersenarai itu atau subsidiarinya, mengikut mana-mana yang 
berkenaan, perincian mengenai sifat dan takat kepentingannya, termasuk semua perkara yang 
berhubung dengan transaksi yang dicadangkan yang dia menyedari atau patut 
semunasabahnya menyedari, yang bukan demi kepentingan terbaik perbadanan tersenarai 
atau subsidiarinya, mengikut mana-mana yang berkenaan. 

 
(6) Lembaga pengarah perbadanan tersenarai itu, tidak termasuk pengarah yang berkepentingan, 

mesti memastikan bahawa sesuatu transaksi pihak yang berkaitan dibuat demi kepentingan 
terbaik perbadanan tersenarai itu, adil, munasabah, berdasarkan terma komersial yang biasa 
dan tidak menjejaskan kepentingan pemegang syer minoriti. 

 
(7) Transaksi yang berikut lazimnya tidak dianggap sebagai transaksi pihak yang berkaitan: 

 
(a) terbitan sekuriti oleh perbadanan tersenarai bagi wang tunai, terbitan bonus, pemberian 

opsyen, dan penerbitan sekuriti kepada sesuatu pihak yang berkaitan menurut sesuatu 
skim penerbitan syer (tertakluk kepada pematuhan Bab 5), langganan sekuriti secara 
pro rata, pembahagian kecil syer, penyatuan syer atau pembayaran dividen; 

 
(b) transaksi antara perbadanan tersenarai atau mana-mana subsidiarinya dengan orang 

lain, yang tidak ada hubungan berkepentingan lain kecuali bagi pemegangan jawatan 
pengarah oleh orang yang sama dengan syarat bahawa pengarah yang juga 
memegang jawatan pengarah yang sama mempunyai - 

 
(i) pemegangan syer dalam orang lain itu kurang daripada 10% selain melalui 

perbadanan tersenarai; dan 
 

(ii) tidak ada kepentingan lain seperti komisen atau jenis manfaat lain yang 
diterima daripada perbadanan tersenarai atau mana-mana subsidiarinya atau 
orang lain berhubung dengan transaksi tersebut; 

 
(c) yuran dan saraan pengarah, dan saraan pekerjaan; atau 

 
(d) transaksi antara perbadanan tersenarai atau mana-mana subsidiarinya dengan orang 

lain yang tidak ada perhubungan berkepentingan lain kecuali pihak yang berkaitan 
mempunyai pemegangan syer dalam orang lain itu yang kurang daripada 20% selain 
melalui perbadanan tersenarai. 

BAHAGIAN F – PERUBAHAN SIGNIFIKAN DALAM HALUAN PERNIAGAAN ATAU DASAR 
 
7.07 Perubahan yang signifikan dalam haluan perniagaan atau dasar perbadanan tersenarai 

 
Jika transaksi akan menyebabkan perubahan yang signifikan dalam haluan perniagaan atau dasar 
perbadanan tersenarai, maka perbadanan tersenarai mesti - 

 
(a) melantik Penasihat yang Diluluskan sebelum terma transaksi dipersetujui; 

 
(b) mengumumkan kepada Bursa maklumat yang dinyatakan dalam kedua-dua Bahagian A dan B 

Lampiran 7A; 
 
(c) mengeluarkan surat pekeliling kepada pemegang syernya yang termasuk maklumat yang 

dinyatakan dalam kedua-dua Bahagian A dan B Lampiran 7A; dan 
 
(d) mengadakan mesyuarat agung dan mendapatkan kelulusan pemegang syer untuk transaksi itu. 

 
 
BAHAGIAN G – PELUPUSAN BESAR ASET YANG MENYEBABKAN PERBADANAN TERSENARAI 
TIDAK LAGI SESUAI UNTUK PENYENARAIAN 

 
7.08 Pelupusan Besar 

 
Perbadanan tersenarai yang berniat untuk menjalankan pelupusan semua atau secara substansialnya 
semua aset perbadanan tersenarai yang boleh menyebabkan perbadanan tersenarai itu tidak lagi 
sesuai bagi penyenaraian berterusan pada Pasaran LEAP (“Pelupusan Besar”) mesti - 

 
(a) mengumumkan kepada Bursa maklumat yang dinyatakan dalam Bahagian A Lampiran 7A; 

 
(b) mengeluarkan surat pekeliling kepada pemegang syernya yang termasuk maklumat yang 

dinyatakan dalam Bahagian A Lampiran 7A; dan 
 
(c) mengadakan mesyuarat agung dan mendapatkan kelulusan pemegang syer sekurang-

kurangnya 75% daripada jumlah bilangan syer diterbitkan yang dipegang oleh pemegang syer 
yang hadir dan mengundi sama ada secara sendiri atau secara proksi dalam mesyuarat bagi 
Pelupusan Besar itu. 

 
7.09 Pengagregatan transaksi 

 
(1) Bursa boleh mengagregatkan transaksi yang berasingan dan memperlakukan transaksi itu 

seolah-olah transaksi-transaksi itu adalah satu transaksi sekiranya terma transaksi itu telah 
dipersetujui dalam tempoh 12 bulan. 

 
(2) Transaksi yang boleh diagregatkan mengikut subKaedah (1) di atas termasuk yang berikut: 

 
(a) transaksi yang dibuat dengan pihak yang sama atau dengan pihak yang berhubungan 

antara satu sama lain; 
 

(b) transaksi yang melibatkan perolehan atau pelupusan sekuriti atau kepentingan dalam 
satu perbadanan/aset tertentu; atau 

 
(c) transaksi yang melibatkan perolehan atau pelupusan pelbagai petak tanah yang 

bersebelahan antara satu sama lain. 
 
 

[Bab tamat] 

LAMPIRAN 7A 
 
Kandungan pengumuman dan surat pekeliling kepada pemegang sekuriti berhubung dengan 
transaksi 
(Kaedah-Kaedah 7.04, 7.05, 7.06, 7.07 dan 7.08) 

 
Bahagian A 

 
Maklumat umum untuk dimasukkan, jika berkenaan, dalam pengumuman dan surat pekeliling 
kepada pemegang sekuriti berhubung dengan transaksi 

 
(1) Perincian transaksi termasuk butir-butir aset yang diperoleh atau dilupuskan. 

 
(2) Maklumat kewangan sejarah berkenaan dengan aset itu. 

 
(3) Jumlah balasan, bersama dengan - 

 
(a) asas pengiraan balasan, selain asas “jual beli suka rela” (“willing buyer willing seller”); 

 
(b) justifikasi untuk balasan itu; dan 

 
(c) cara balasan. 

 
(4) Kesan kewangan dan impak perniagaan transaksi itu. 

 
(5) Dalam hal perolehan - 

 
(a) perincian mengenai penjual; 

 
(b) sekiranya balasan disempurnakan melalui wang, sumber pendanaan dan pecahannya; 

 
(c) sekiranya balasan disempurnakan melalui suatu penerbitan sekuriti perbadanan 

tersenarai itu, perincian mengenai penerbitan tersebut; dan 
 

(d) butir-butir semua liabiliti, termasuk liabiliti kontingen dan jaminan yang akan ditanggung 
oleh perbadanan tersenarai, yang timbul daripada perolehan itu. 

 
(6) Dalam hal pelupusan - 

 
(a) jangkaan keuntungan atau kerugian kepada kumpulan; 

 
(b) jika balasan jualan perlu disempurnakan secara tunai, penggunaan yang niatkan bagi 

hasil penjualan dan pecahannya, termasuk rangka masa bagi penggunaan hasil 
sepenuhnya; 

 
(c) jika sekuriti dimaksudkan untuk membentuk sebahagian daripada balasan, maka 

perincian mengenai sekuriti tersebut dan maklumat mengenai perbadanan (termasuk 
maklumat perniagaan dan kewangan) yang dalamnya sekuriti itu dipegang atau akan 
dipegang dan pernyataan sama ada sekuriti itu akan dijual atau dikekalkan; 

 
(d) perincian tentang pembeli; dan 

 
(e) butiran tentang semua liabiliti yang akan ditanggung oleh pembeli yang timbul daripada 

transaksi itu. 
 
(7) Rasional bagi transaksi itu termasuk prospek aset yang akan diperoleh. 

 
(8) Sama ada transaksi itu tertakluk kepada kelulusan pemegang syer dan pihak berkuasa kerajaan 

yang berkenaan, syarat-syarat yang dikenakan dan status pematuhan. 

(9) Sama ada pengarah dan/atau pemegang syer utama dan/atau orang yang berhubungan dengan 
pengarah atau pemegang syer utama, mempunyai apa-apa kepentingan, langsung atau tidak 
langsung, dalam transaksi itu, dan sifat dan takat kepentingan mereka. 
 

(10) Pernyataan lembaga pengarah, tidak termasuk pengarah yang berkepentingan, yang menyatakan 
sama ada transaksi itu dibuat demi kepentingan terbaik perbadanan tersenarai, adil, munasabah, 
berdasarkan terma biasa dan tidak menjejaskan kepentingan pemegang syer minoriti, dan syornya 
termasuk asas syor itu. 
 

(11) Apa-apa maklumat lain yang diperlukan untuk membolehkan pemegang sekuriti dan pelabur 
membuat keputusan pelaburan termaklum. 

 
 
Bahagian B 

 
Maklumat tambahan tertentu yang perlu dimasukkan berhubung dengan perubahan signifikan 
dalam haluan perniagaan atau dasar perbadanan tersenarai 
(Kaedah 7.07) 

 
(1) Sekiranya transaksi itu menghasilkan perubahan pada pemegang syer mengawal dan/atau 

lembaga pengarah perbadanan tersenarai, perincian berkenaan dengan - 
 

(a) pemegang syer mengawal baharu dan lembaga pengarah baharu; 
 

(b) kepentingan pemegang syer mengawal baharu dan kepentingan lembaga pengarah 
baharu dalam semua perbadanan atau perniagaan lain, dan aktiviti utama perbadanan 
tersebut atau jenis perniagaan tersebut. 

 
(2) Sekiranya percanggahan kepentingan wujud atau kemungkinan wujud - 

 
(a) penzahiran penuh mengenai sifat dan takat percanggahan kepentingan itu atau potensi 

percanggahan kepentingan itu; 
 

(b) pihak-pihak kepada percanggahan itu; dan 
 

(c) langkah-langkah yang diambil untuk menyelesaikan, menghapuskan atau mengurangkan 
situasi percanggahan kepentingan itu. 

 
 

[Lampiran tamat] 

BAB 8 PENGGANTUNGAN, PENYAHSENARAIAN DAN PENGUATKUASAAN 
 
 

BAHAGIAN A – AM 
 

8.01 Pengenalan 
 

(1) Bab ini menyatakan perkara yang berikut: 
 

(a) kehendak-kehendak yang mesti dipatuhi oleh perbadanan tersenarai berkenaan 
dengan penggantungan dan penarikan balik daripada Pasaran LEAP secara sukarela 
oleh perbadanan tersenarai; dan 

 
(b) kuasa-kuasa Bursa berkenaan dengan - 

 
(i) renti dagangan, penggantungan dan penyahsenaraian perbadanan tersenarai 

oleh Bursa; dan 
 

(ii) penguatkuasaan Kehendak-Kehendak ini. 
 

(2) Bagi maksud Bab ini, jika konteksnya membenarkan, prosiding penguatkuasaan termasuk 
suatu rayuan oleh seseorang terhadap keputusan yang terhasil daripada tindakan 
penguatkuasaan yang diambil di bawah Bab ini. 

 
 

BAHAGIAN B – RENTI DAGANGAN DAN PENGGANTUNGAN 
 

8.02 Penggantungan perdagangan yang dikenakan oleh Bursa 
 

(1) Bursa boleh pada bila-bila masa menggantung perdagangan sekuriti tersenarai dalam mana-
mana hal keadaan berikut: 

 
(a) untuk memudahkan pelaksanaan mana-mana aktiviti korporat yang substansial; 

 
(b) jika, pada pendapat Bursa, penggantungan perdagangan adalah perlu atau suai 

manfaat supaya dapat mengekalkan pasaran yang teratur dan saksama bagi sekuriti 
yang didagangkan di Bursa atau bagi maksud perlindungan pelabur; 

 
(c) dalam apa-apa hal keadaan sebagaimana yang diperuntukkan dalam Kehendak-

Kehendak ini; 
 

(d) apabila penggulungan sukarela perbadanan tersenarai dimulakan mengikut Akta 
Syarikat; atau 

 
(e) jika Bursa fikirkan wajar atas apa-apa sebab lain. 

 
(2) Bursa hendaklah menggantung perdagangan sekuriti perbadanan tersenarai berhubung 

dengan tawaran pengambilalihan di bawah Kod Pengambilalihan dan Percantuman, pada hari 
pasaran ke-6 selepas akhir tempoh tawaran, jika perbadanan tersenarai telah membuat 
pengumuman bahawa pembuat tawaran tidak berhasrat untuk mengekalkan status 
penyenaraian perbadanan tersenarai menurut Kaedah 6.11(19). 

 
8.03 Penggantungan sukarela 

 
Bursa boleh pada bila-bila masa, mengikut budi bicaranya, menggantung perdagangan sekuriti 
tersenarai atas permintaan perbadanan tersenarai mengikut Lampiran 8A. 

8.04 Renti Dagangan 
 

Bursa boleh pada bila-bila masa, menghentikan perdagangan mana-mana sekuriti tersenarai apabila 
perbadanan tersenarai membuat pengumuman material. 

 
 

BAHAGIAN C – PENARIKAN BALIK PENYENARAIAN DAN PENYAHSENARAIAN OLEH BURSA 
 

8.05 Penarikan balik penyenaraian 
 

Bursa boleh membenarkan permintaan perbadanan tersenarai untuk penarikan balik daripada Pasaran 
LEAP. 

 
8.06 Permintaan untuk penarikan balik 

 
(1) Tertakluk kepada Kaedah 8.07, suatu perbadanan tersenarai tidak boleh meminta untuk 

menarik balik penyenaraiannya daripada Pasaran LEAP, melainkan jika - 
 

(a) perbadanan tersenarai mengadakan suatu mesyuarat agung untuk mendapatkan 
kelulusan pemegang syernya dan suatu mesyuarat yang berasingan untuk kelulusan 
pemegang mana-mana kelas sekuriti tersenarai lain, jika berkenaan, dan surat 
pekeliling yang dihantar kepada pemegang syer dan pemegang mana-mana kelas 
sekuriti tersenarai lain itu termasuk maklumat yang dinyatakan dalam Lampiran 8B; 

 
(b) kelulusan ketetapan bagi penarikan balik penyenaraian itu adalah tertakluk kepada 

syarat yang berikut: 
 

(i) ketetapan itu diluluskan oleh majoriti pemegang syer dan pemegang mana-
mana kelas sekuriti tersenarai lain, jika berkenaan, dalam bilangan, yang 
mewakili 75% daripada jumlah bilangan sekuriti yang diterbitkan yang masing-
masing dipegang oleh pemegang syer dan pemegang sekuriti lain, yang hadir 
dan mengundi sama ada sendiri atau melalui proksi dalam setiap mesyuarat; 
dan 

 
(ii) bilangan undi yang menentang ketetapan itu, jika ada, mengikut setiap kelas 

sekuriti tersenarai masing-masing, jika berkenaan, tidak melebihi 10% 
daripada jumlah bilangan sekuriti yang diterbitkan yang masing-masing 
dipegang oleh pemegang syer dan pemegang sekuriti lain, yang hadir dan 
mengundi sama ada sendiri atau melalui proksi dalam setiap mesyuarat; dan 

 
(c) pemegang syer dan pemegang mana-mana kelas sekuriti tersenarai lain, jika 

berkenaan, ditawarkan alternatif tunai yang munasabah atau alternatif lain yang 
munasabah (“tawaran keluar”); dan 

 
(d) perbadanan tersenarai melantik Penasihat bebas untuk menasihati dan membuat syor 

untuk pertimbangan pemegang syer dan pemegang mana-mana kelas sekuriti 
tersenarai lain, jika berkenaan, berkaitan dengan penarikan balik penyenaraian serta 
kesaksamaan dan kemunasabahan tawaran keluar itu. 

 
(2) Penasihat bebas yang dilantik menurut subKaedah (1)(d) di atas mesti - 

 
(a) membuat ulasan sama ada penarikan balik penyenaraian, serta tawaran keluar itu 

adalah saksama dan munasabah setakat yang bersangkutan dengan pemegang syer 
dan pemegang mana-mana kelas sekuriti tersenarai lain. Pendapat itu mesti 
menyatakan sebab, andaian utama yang dibuat dan faktor yang dipertimbangkan 
dalam memberikan pendapat itu. 

 
(b) menasihati pemegang syer dan pemegang mana-mana kelas sekuriti tersenarai lain 

sama ada mereka patut mengundi yang memihak kepada penarikan balik 

penyenaraian dan tawaran keluar; dan 
 

(c) mengambil semua langkah munasabah untuk memuaskan dirinya bahawa ia 
mempunyai asas yang munasabah untuk membuat ulasan dan nasihat dalam 
subKaedah (a) dan (b) di atas. 

 
8.07 Penarikan balik dalam tawaran pengambilalihan atau cadangan korporat 

 
Walau apa pun Kaedah 8.06, perbadanan tersenarai boleh menarik balik penyenaraiannya dalam 
Pasaran LEAP dalam hal keadaan berikut: 

 
(a) berhubung dengan suatu tawaran pengambilalihan menurut Kod Pengambilalihan dan 

Percantuman, apabila 90% atau lebih syer tersenarainya dipegang oleh pemegang syer sama 
ada secara individu atau bersesama dengan sekutu pemegang syer tersebut; atau 

 
(b) berhubung dengan suatu cadangan korporat yang dilaksanakan oleh atau berhubung dengan 

perbadanan tersenarai itu, apabila 100% syer tersenarai perbadanan tersenarai itu dipegang 
oleh seorang pemegang syer sama ada secara individu atau bersesama dengan sekutu 
pemegang syer tersebut, 

 
dan perbadanan tersenarai itu telah mengumumkan niat pembuat tawaran untuk tidak mengekalkan 
status penyenaraian perbadanan tersenarai itu. 

 
8.08 Permohonan untuk penarikan balik 

 
Perbadanan tersenarai yang berhasrat untuk menarik balik penyenaraiannya dalam Pasaran LEAP mesti 
memfailkan dengan Bursa suatu permohonan yang termasuk maklumat berikut: 

 
(a) sebab-sebab lengkap dan terperinci mengenai penarikan balik; 

 
(b) ketetapan lembaga bagi penarikan balik itu; 

 
(c) pengesahan bahawa kelulusan mana-mana pihak berkuasa lain yang berkenaan, jika 

dikehendaki, telah diperoleh; dan 
 

(d) pengesahan bahawa perbadanan tersenarai telah memperoleh kelulusan pemegang syernya 
dan pemegang mana-mana kelas sekuriti tersenarai lain, jika berkenaan, mengikut Kaedah 
8.06. 

 
8.09 Penyahsenaraian oleh Bursa 

 
(1) Bursa boleh pada bila-bila masa membatalkan penyenaraian perbadanan tersenarai dalam 

Pasaran LEAP dalam mana-mana hal keadaan berikut: 
 

(a) jika perbadanan tersenarai gagal mematuhi Kehendak-Kehendak ini; atau 
 

(b) jika pada pendapat Bursa, wujudnya hal keadaan yang tidak mewajarkan 
penyenaraian berterusan perbadanan tersenarai. 

 
(2) Bursa hendaklah membatalkan penyenaraian perbadanan tersenarai dalam mana-mana satu 

daripada hal keadaan yang berikut: 
 

(a) apabila penggulungan sukarela perbadanan tersenarai atau subsidiari utamanya 
dimulakan mengikut Akta Syarikat; 

 
(b) apabila perintah penggulungan dibuat terhadap perbadanan tersenarai atau subsidiari 

utamanya; 

(c) apabila penerima atau pengurus dilantik ke atas aset perbadanan tersenarai itu atau 
subsidiari utamanya; 

 
(d) jika penyata kewangan teraudit perbadanan tersenarai itu mengandungi sesuatu 

pendapat bertentangan oleh juruauditnya; atau 
 

(e) dalam hal keadaan lain sebagaimana yang diperuntukkan di bawah Kehendak-
Kehendak ini. 

 
 
BAHAGIAN D – PENGUATKUASAAN 

 
8.10 Pelanggaran aku janji 

 
Bagi maksud Bab ini, apa-apa pelanggaran aku janji yang diberikan kepada Bursa menurut Kehendak-
Kehendak ini akan dianggap sebagai pelanggaran Kehendak-Kehendak ini. 

 
8.11 Pelanggaran Kehendak-Kehendak ini 

 
Sekiranya terdapat pelanggaran Kehendak-Kehendak ini oleh mana-mana pemohon, perbadanan 
tersenarai atau pengarahnya, Penasihatnya atau mana-mana orang lain yang kepadanya Kehendak-
Kehendak ini diarahkan, maka Bursa boleh mengambil atau mengenakan apa-apa tindakan atau 
penalti yang difikirkannya sesuai. 

 
8.12 Jenis tindakan atau penalti 

 
Tanpa menjejaskan mana-mana kuasa yang diberikan kepada Bursa di bawah mana-mana undang-
undang bertulis berhubung dengan penguatkuasaan Kehendak-Kehendak ini, jenis tindakan atau 
penalti yang boleh diambil atau dikenakan oleh Bursa bagi pelanggaran Kehendak-Kehendak ini 
termasuk mana-mana satu atau lebih daripada yang berikut: 

 
(a) berhubung dengan pemohon, perbadanan tersenarai, pengarah pemohon atau perbadanan 

tersenarai, Penasihat atau mana-mana orang lain yang kepadanya Kehendak-Kehendak ini 
diarahkan - 

 
(i) pengeluaran teguran peribadi; 

 
(ii) pengeluaran teguran awam; 

 
(iii) pengenaan denda tidak melebihi RM1 juta; 

 
(iv) pengeluaran surat yang mengarahkan perbadanan tersenarai atau orang yang ingkar 

untuk membetulkan ketidakpatuhan, dan arahan itu akan terus berkuat kuasa sehingga 
dibatalkan; 

 
(v) pengenaan satu atau lebih syarat bagi pematuhan; 

 
(vi) apa-apa tindakan lain yang difikirkan sesuai oleh Bursa; atau 

 
(b) berhubung dengan pemohon atau perbadanan tersenarai, sebagai tambahan kepada tindakan 

atau penalti yang dinyatakan di bawah subKaedah (a) di atas - 
 

(i) penolakan permohonan atau pengemukaan, dengan atau tanpa syarat yang dikenakan; 
 

(ii) pengenaan syarat pada penyerahan atau penyelesaian dagangan yang dibuat 
berkenaan dengan sekuriti perbadanan tersenarai; 

 
(iii) penggantungan perdagangan sekuriti tersenarai; 

(iv) penyahsenaraian perbadanan tersenarai; 
 

(v) mewajibkan pendidikan, latihan atau apa-apa jenis program lain sebagaimana yang 
akan ditentukan oleh Bursa yang akan dilakukan atau dilaksanakan oleh perbadanan 
bagi pengarah dan/atau pengurusannya; atau 

 
(c) berhubung dengan pengarah pemohon atau perbadanan tersenarai atau mana-mana orang 

lain yang kepadanya Kehendak-Kehendak ini diarahkan, sebagai tambahan kepada tindakan 
atau penalti yang dinyatakan di bawah subKaedah (a) di atas, pengenaan moratorium atas 
atau larangan perniagaan dalam sekuriti perbadanan tersenarai oleh pengarah atau orang lain 
yang berkenaan; atau 

 
(d) berhubung dengan Penasihat, sebagai tambahan kepada tindakan atau penalti yang 

dinyatakan di bawah subKaedah (a) di atas - 
 

(i) penolakan permohonan atau pengemukaan atau dokumen yang dibuat atau 
disediakan oleh Penasihat, dengan atau tanpa syarat yang dikenakan; 

 
(ii) dalam hal Penasihat, penggantungan mana-mana atau semua hak yang berhubung 

kait dengan pendaftaran pada Daftar Penasihat, mengikut terma dan selama tempoh 
sebagaimana yang difikirkan patut oleh Bursa; atau 

 
(iii) penyingkiran Penasihat daripada Daftar Penasihat. 

 
8.13 Tindakan atau penalti kumulatif 

 
Sekiranya seseorang pemohon, perbadanan tersenarai, pengarahnya, atau Penasihatnya atau mana-
mana orang lain yang kepadanya Kehendak-Kehendak ini diarahkan gagal untuk mematuhi suatu 
tindakan atau penalti yang diambil atau dikenakan oleh Bursa di bawah Kaedah 8.12, maka Bursa 
mempunyai kuasa untuk memulakan prosiding penguatkuasaan terhadap pemohon tersebut, 
perbadanan tersenarai, pengarahnya atau Penasihatnya atau mana-mana orang lain yang kepadanya 
Kehendak-Kehendak ini diarahkan dan mengambil atau mengenakan satu atau lebih tindakan atau 
penalti sebagaimana yang diperuntukkan di bawah Kaedah 8.12. 

 
8.14 Hak lain 

 
Pelaksanaan kuasa dalam Kaedah-Kaedah 8.11 dan 8.12 tidak dengan cara apa pun menjejaskan hak-
hak lain Bursa terhadap pemohon, perbadanan tersenarai, pengarah, Penasihat atau mana-mana 
orang lain yang kepadanya Kehendak-Kehendak ini diarahkan. 

 
8.15 Penyiaran tindakan penguatkuasaan 

 
Bursa mempunyai kuasa untuk menyiarkan kepada umum, apa-apa tindakan yang diambil terhadap 
mana-mana orang di bawah Kehendak-Kehendak ini mengikut apa-apa cara sebagaimana yang 
difikirkan patut atau suai manfaat oleh Bursa. 

 
8.16 Jawatankuasa atau jawatankuasa kecil untuk membuat keputusan 

 
Bursa akan melantik suatu jawatankuasa atau jawatankuasa kecil atau pegawai Bursa atau Syarikat 
Pemegangan Bursa untuk menunaikan pelaksanaan kuasanya di bawah Kaedah-Kaedah 8.11 dan 
8.12. 

 
8.17 Prosedur 

 
Bursa akan menentukan prosedur yang terpakai bagi apa-apa tindakan penguatkuasaan yang diambil 
di bawah Bab ini. Prosedur tersebut mungkin berbeza-beza untuk disesuaikan dengan hal keadaan 
apa-apa kes tertentu sebagaimana yang dijelaskan dalam Lampiran 8C. 

8.18 Hak merayu 
 

(1) Seseorang yang tidak berpuas hati dengan keputusan yang terhasil daripada tindakan 
penguatkuasaan yang diambil di bawah Bab ini boleh merayu terhadap keputusan itu mengikut 
cara yang ditetapkan oleh Bursa dari semasa ke semasa sebagaimana yang dijelaskan dalam 
Lampiran 8C. 

 
(2) Bursa boleh menggantung penguatkuasaan apa-apa keputusan yang menjadi perkara rayuan 

itu sehingga rayuan itu diputuskan. 
 

8.19 Denda tidak dibayar ialah hutang kepada Bursa 
 

Denda atau mana-mana bahagian denda atau kos yang diperintahkan oleh Bursa, yang masih tidak 
dibayar oleh seseorang ialah hutang piutangorang itu kepada Bursa. 

 
8.20 Penyelesaian yang dipersetujui 

 
(1) Seseorang yang menjadi subjek penyiasatan atau prosiding penguatkuasaan oleh Bursa boleh, 

pada bila-bila masa sebelum Bursa membuat keputusan, mencadangkan penyelesaian dengan 
bersetuju berkenaan dengan suatu set fakta, liabiliti atau penalti dengan Bursa. 

 
(2) Bursa boleh menolak, menerima atau mengubah penyelesaian yang dicadangkan berdasarkan 

terma yang difikirkannya patut. 
 

(3) Jika Bursa menerima penyelesaian yang dicadangkan itu, penyelesaian itu akan direkodkan 
sebagai keputusan Bursa. 

 
(4) Sekiranya Bursa tidak bersetuju dengan penyelesaian yang dicadangkan, Bursa boleh menurut 

Kaedah 8.17, meneruskannya dengan prosiding penguatkuasaan penuh. 
 

8.21 Piawaian pembuktian 
 

Bursa tidak akan menganggap sesuatu dakwaan itu terbukti melainkan jika Bursa berpuas hati bahawa 
dakwaan itu terbukti pada imbangan kebarangkalian. 

 
 

[Bab tamat] 

LAMPIRAN 8A 
 

Permintaan bagi penggantungan 
(Kaedah 8.03) 

 
1.0 Borang dan maklumat untuk permintaan bagi penggantungan 

 
1.1 Apa-apa permintaan bagi penggantungan mesti dibuat secara bertulis dan dalam borang 

sebagaimana yang ditetapkan oleh Bursa. Selain itu, perbadanan tersenarai mesti 
mengemukakan kepada Bursa apa-apa maklumat lain yang diminta oleh Bursa. 

 
2.0 Situasi yang boleh mewajarkan penggantungan 

 
2.1 Bursa boleh meluluskan permintaan perbadanan tersenarai bagi penggantungan jika- 

 
(a) perbadanan tersenarai menghendaki masa yang mencukupi untuk menyediakan dan 

mengeluarkan pengumuman yang berhubungan dengan transaksi material, seperti - 
 

(i) suatu perubahan signifikan dalam haluan perniagaan atau dasar suatu 
perbadanan tersenarai; atau 

 
(ii) apa-apa aktiviti korporat lain yang pada pendapat Bursa bersifat material; 

 
(b) jika perbadanan tersenarai itu berhasrat untuk - 

 
(i) membuat pengumuman material, termasuk yang tergolong dalam perenggan 

2.2 di bawah (“Pengumuman yang Sangat Material”); atau 
 

(ii) mengadakan persidangan media untuk membuat Pengumuman yang Sangat 
Material,  

 
sebelum penutupan perdagangan; atau 

 
(c) apa-apa sebab lain yang, pada pendapat Bursa, mewajarkan suatu penggantungan. 

 
2.2 Tanpa mengehadkan yang di atas, suatu pengumuman yang berhubungan dengan mana-

mana yang berikut akan dianggap sebagai Pengumuman yang Sangat Material: 
 

(a) suatu laporan kewangan interim; 
 

(b) suatu terbitan bonus atau aktiviti memungut dana; 
 

(c) suatu transaksi yang ditakrifkan di bawah Kaedah 7.02(i), jika nisbah peratusan yang 
dikira mengikut Bab 7 Kehendak-Kehendak ini ialah 25% atau lebih; 

 
(d) suatu notis pengambilalihan yang telah diserahkan terhadap perbadanan tersenarai 

yang awam tidak mempunyai pengetahuan sebelumnya; atau 
 

(e) apa-apa aktiviti korporat lain. 
 

3.0 Tempoh penggantungan 
 

3.1 Sekiranya Bursa membenarkan penggantungan atas apa-apa sebab yang dinyatakan dalam 
perenggan 2.1 di atas, maka tempoh penggantungan yang boleh diluluskan oleh Bursa ialah - 

 
(a) sehingga 3 hari pasaran sahaja; dan 

 
(b) apa-apa tempoh lain yang difikirkan patut oleh Bursa. 

4.0 Pengumuman 
 

4.1 Sekiranya penggantungan dibenarkan oleh Bursa, perbadanan tersenarai mesti membuat 
pengumuman dengan segera tentang maklumat yang berkenaan kepada Bursa. 

 
 

[Lampiran tamat] 



PASARAN LEAP 

Lampiran 8B 
Kandungan surat pekeliling untuk penarikan balik 

 

Setakat 16 Jun 2017 Lamp. 8B-1 

 

 

LAMPIRAN 8B 
 

Kandungan surat pekeliling berhubung dengan penarikan balik penyenaraian 
(Kaedah 8.06(1)) 

 
(1) Sebab-sebab dan fakta mengenai penarikan balik sekuriti perbadanan tersenarai. 

 
(2) Pendapat lembaga pengarah berkenaan dengan penarikan balik itu. 

 
(3) Surat mengenai pendapat Penasihat bebas berkaitan dengan penarikan balik sekuriti 

perbadanan tersenarai berserta dengan kesaksamaan dan kemunasabahan tawaran keluar, 
melalui suatu lampiran. 

 
(4) Apa-apa maklumat lain yang boleh secara munasabahnya dijangka oleh pemegang syer dan 

pemegang mana-mana kelas sekuriti tersenarai lain dan penasihat mereka terdapat dalam 
surat pekeliling yang bersifat sedemikian bagi tujuan membuat keputusan termaklum. 

 
 

[Lampiran tamat] 

LAMPIRAN 8C 
 

Prosiding penguatkuasaan & perkara berkaitan 
(Kaedah-Kaedah 8.17 dan 8.18) 

 
 

BAHAGIAN I PROSIDING PENGUATKUASAAN PENUH 
 

1.0 Notis yang Diperlukan  
 

1.1 Apabila Bursa bercadang untuk mengambil tindakan penguatkuasaan terhadap seseorang di 
bawah Kehendak-Kehendak ini, Bursa akan menyampaikan kepada orang itu suatu notis 
bertulis yang menyatakan sifat dan butir-butir pelanggaran yang orang itu didakwa telah 
melakukannya (“Notis yang Diperlukan”). 

 
2.0 Jawapan kepada Notis yang Diperlukan 

 
2.1 Seseorang boleh mengemukakan kepada Bursa suatu jawapan bertulis kepada Notis yang 

Diperlukan (“Jawapan”) dalam masa yang ditetapkan dalam Notis yang Diperlukan. 
 

3.0 Pemberitahuan keputusan 
 

3.1 Selepas tamat sesuatu prosiding penguatkuasaan, Bursa akan memberitahu orang itu secara 
bertulis tentang keputusan termasuk penalti yang dikenakan (jika ada). 

 
 

BAHAGIAN II PROSIDING PENGUATKUASAAN DIPERCEPAT 
 

4.0 Prosedur yang berhubungan dengan suatu prosiding penguatkuasaan dipercepat 
 

4.1 Bursa boleh memulakan prosiding penguatkuasaan dipercepat di bawah Bahagian II ini 
terhadap seseorang yang tindakan penguatkuasaan dicadangkan untuk diambil, daripada 
prosiding di bawah Bahagian I, dalam hal keadaan yang difikirkan patut oleh Bursa, seperti 
berkenaan dengan pelanggaran Kehendak-Kehendak ini yang lazimnya tidak menyebabkan 
penalti melangkaui - 

 
(a) teguran; 

 
(b) denda melebihi RM5,000.00; atau 

 
(c) kedua-dua perkara di atas. 

 
4.2 Dalam suatu prosiding penguatkuasaan dipercepat, Bursa akan memberitahu orang yang 

terhadapnya tindakan penguatkuasaan itu dicadangkan untuk diambil, secara bertulis, tentang 
pelanggaran dan penalti yang dikenakan akibat pelanggaran itu (“Penentuan”). 

 
4.3 Orang itu mesti, dalam tempoh yang ditentukan dalam Penentuan, memberitahu Bursa secara 

bertulis sama ada atau tidak orang itu bersetuju dengan Penentuan itu. Seseorang disifatkan 
sebagai bersetuju dengan Penentuan jika orang itu tidak memberikan jawapan dalam tempoh 
yang ditentukan. 

 
4.4 Jika orang itu bersetuju atau disifatkan sebagai bersetuju dengan Penentuan itu, orang itu mesti 

melaksanakan penalti yang dikenakan. Tindakan penguatkuasaan akan direkodkan sebagai 
telah diambil terhadap orang itu setelah masa yang ditentukan luput. 

4.5 Jika orang itu tidak bersetuju dengan Penentuan itu, perkara itu akan dikendalikan di bawah 
Bahagian I. Orang itu boleh mengemukakan jawapan bertulis kepada Penentuan itu seolah-
olah Penentuan itu ialah suatu Notis yang Diperlukan di bawah Bahagian I. Dalam 
mempertimbangkan perkara itu, Bursa tidak terikat dengan Penentuan itu dan boleh 
mengenakan penalti yang lebih berat berdasarkan fakta atau keterangan yang dikemukakan 
semasa prosiding di bawah Bahagian I. 

 
5.0 Tiada pengehadan 

 
5.1 Tiada apa-apa dalam Bahagian ini yang menghalang Bursa daripada meneruskan prosiding 

penguatkuasaan penuh di bawah Bahagian I bagi apa-apa pelanggaran Kehendak-Kehendak 
ini. 

 
 

BAHAGIAN III RAYUAN 
 

6.0 Notis rayuan 
 

6.1 Sekiranya seseorang merayu terhadap keputusan yang disebut dalam Bahagian I di atas, 
orang tersebut mesti dalam tempoh masa yang dinyatakan dalam pemberitahuan keputusan 
yang diberikan di bawah Bahagian I, memberikan notis secara bertulis kepada Bursa (“Notis 
Rayuan”) yang - 

 
(a) mengenal pasti keputusan yang terhadapnya rayuan dibuat; dan 

 
(b) menyatakan alasan rayuan berserta dengan representasi untuk mewajarkan alasan 

yang dijadikan sandaran. 
 

7.0 Pertimbangtelitian rayuan 
 

7.1 Seseorang boleh mengemukakan keterangan yang tidak dikemukakan semasa prosiding 
penguatkuasaan awal jika - 

 
(a) keterangan itu tidak tersedia semasa prosiding penguatkuasaan awal; dan 

 
(b) keterangan itu mungkin boleh mempengaruhi penentuan keputusan yang  terhadapnya 

rayuan dibuat. 
 

7.2 Orang tersebut mesti mengemukakan keterangan baharu sebagaimana yang dinyatakan 
dalam perenggan 7.1 di atas ketika mengemukakan Notis Rayuan. 

 
7.3 Bursa boleh mengemukakan keterangan baharu yang timbul daripada Notis Rayuan yang 

dikemukakan oleh orang tersebut. 
 

7.4 Bursa boleh mengesahkan, mengubah atau mengetepikan keputusan yang terhadapnya rayuan 
dibuat. 

 
8.0 Pemberitahuan keputusan bagi rayuan 

 
8.1 Selepas tamatnya rayuan, Bursa akan memberitahu orang tersebut secara bertulis tentang 

keputusan rayuan itu dan keputusan tersebut adalah muktamad.. 

BAHAGIAN IV REPRESENTASI LISAN 
 

9.0 Permintaan bagi representasi lisan dsb. 
 

9.1 Bursa boleh membenarkan representasi lisan, hujahan atau kehadiran saksi bagi apa-apa 
prosiding yang dimulakan terhadap seseorang. 

 
9.2 Orang yang terhadapnya tindakan penguatkuasaan diambil hanya boleh meminta representasi 

lisan, hujahan lisan atau kehadiran saksi jika dia telah mengemukakan – 
 

(a) Jawapan sebagaimana yang dikehendaki dalam Bahagian I; atau 
 

(b) Notis Rayuan sebagaimana yang dikehendaki dalam Bahagian III. 
 

[Lampiran tamat] 

